Прыёмы мысленчай дзейнасці вучняў на ўроках гісторыі Беларусі ў VIII класе як сродак гістарыясофскага бачання мінулага
Райко Даніл Мікалаевіч, 

настаўнік гісторыі ДУА «Гімназія № 4, г. Гродна»

Змест

Актуальнасць дапаможніка для настаўнікаў і адукатараў

Раздзел I. Гісторыясофскі падыход да вывучэння сусветнай гісторыі і гісторыі Беларусі: пастаноўка мэты вучэбнага курса

Раздзел II. Прыёмы мысленчай дзейнасці: рэтраальтэрнатыўныя сцэнарыі, ідэальнае мадэляванне, гістарычная кампаратывістыка, «сустрэчнае цячэнне», вылучэнне таго, чаго няма

Раздзел III. Вывучэнне гісторыі ў кантэксце цэнтральнай мэты як спосаб авалодання прыёмамі мысленчай дзейнасці

Заключэнне

Спіс выкарыстанай літаратуры

Актуальнасць дапаможніка для настаўнікаў і адукатараў

Распрацоўка прыёмаў мысленчай дзейнасці на ўроках гісторыі выклікае ўстойлівую цікавасць як навукоўцаў-педагогаў, так і настаўнікаў, і з’яўляецца важным кампанентам навучальнага працэсу як сродак развіцця асобы, здольнай да творчага асваення не толькі вучэбнага матэрыялу, але і сацыяльна-культурнай рэчаіснасці. Таму развіццё мысленчай дзейнасці вучняў з’яўляецца актуальнай для дыдактыкі задачай, так як абумоўленна комплексам праблем, звязаных з выкладаннем гісторыі. У выкладанні гісторыі сёння адсутнічае канкрэтнае тэарэтычнае гістарыясофскае абгрунтаванне гістарычнага працэсу. Гісторыя выкладаецца без пэўнай ідэйнай асновы, якая магла б канцэптуалізаваць і мэтарацыянальна аформіць веды вучняў, надаўшы ім практычны сацыяльна-палітычны і сацыяльна-культурны сэнс. На думку аўтара, толькі тады, калі пэўны этап вывучэння гісторыі будзе аформлены канкрэтнай пазнавальнай задачай, сэнс якой суадносіцца з задачамі на другіх этапах вывучэння гісторыі, а ўсе такія задачы маюць актуальнасць для разумення сучасных сацыяльна-культурных працэсаў, – толькі ў такім выпадку можна гаварыць пра фарміраванне мысленчай дзейнасці вучняў, якая будзе мець канкрэтны практычны сэнс для разумення сучасных грамадскіх працэсаў і, такім чынам, з’явіцца галоўным навыкам, які засвойваюць вучні пры вывучэнні гісторыі. Мысленне ў кантэксце вырашэння пэўнай задачы вучэбнага курса гісторыі дазволіць вучням асэнсавана параўноўваць падобныя гістарычныя з’явы, вылучаць заканамерныя тэндэнцыі гістарычнага працэсу, ствараць ідэальныя пазнавальныя мадэлі, бачыць мінулае ў канцэпце не толькі рэальна здзейсненага, але і ў канцэпце гістарычных магчымасцяў, а таксама рабіць шырокія межцывілізацыйныя параўнанні, вылучаць фактары гістарычнага развіцця. Мысленчыя аперацыі ідэалізацыі, шматварыянтнага бачання гістарычнага мінулага дапамагаюць вучням рэалізаваць творчыя памкненні, засвойваць матэрыял як асабліва значныя і ўласна здабытыя веды, аформленныя ўменнем мысліць пэўным чынам.

Аўтар дадзенага метадычнага дапаможніка ставіць мэтай садзейнічаць настаўнікам гісторыі восьмых класаў сярэдніх навучальных устаноў у стварэнні вучэбнага курса з гісторыясофскім напаўненнем для развіцця мысленчай дзейнасці вучняў як практычнага сродка разумення не толькі мінулых, але і сучасных сацыяльна-культурных працэсаў.

Метадычны дапаможнік складаецца з трох раздзелаў. Першы – прысвечаны пастаноўцы мэты вывучэння сусветнай гісторыі і гісторыі Беларусі ў восьмым класе. У другім раздзеле змешчана апісанне асноўных прыёмаў мысленчай дзейнасці: стварэнне рэтраальтэрнатыўных сцэнарыяў, ідэальнае мадэляванне і інш. У трэцім раздзеле даюцца мэты ўрокаў для вучняў у кантэксце асноўнай мэты вучэбнага курса з апісаннем асаблівасцей урокаў. Таксама прыводзяцца канкрэтныя прыёмы мысленчай дзейнасці, якімі павінны авалодаць вучні.

Адрозненне ад існуючых аналагаў

Дыдактычны матэрыял дапаможніка з’яўляецца аўтарскім спосабам арганізацыі на ўроках у восьмым класе цэласнага мэтарацыянальнага бачання сусветнага гістарычнага працэсу ў XV – XVIII ст. і гісторыі Беларусі як часткі гэтага працэсу з выкарыстаннем прыёмаў мысленчай дзейнасці, заснаванных на варыятыўным бачанні гістарычных з’яў.

Адпаведнасць вучэбным праграмам

Дыдактычныя прыёмы дапаможніка грунтуюцца на вучэбнай праграме для агульнаадукацыйных устаноў.

Раздзел I.

Гісторыясофскі падыход да вывучэння сусветнай гісторыі і гісторыі Беларусі: пастаноўка мэты вучэбнага курса
Для таго, каб настаўнік змог паставіць мэту вывучэння матэрыялу па гісторыі ў гісторыясофскім кантэксце (філасофія гісторыі звяртае ўвагу на такія пытанні: сэнс гісторыі, рухаючыя сілы гістарычнага працэсу, грамадскі прагрэс і яго крытэрыі; адпаведна, на адказах на гэтыя пытанні павінна грунтавацца выкладанне гісторыі) важна ўзгадаць вызначэнне такога сацыялагічнага паняцця як «прычынны фактар сацыяльнага развіцця» у кантэксце матэрыялу, які вывучаецца ў восьмым класе.

На думку гісторыкаў, сучаснае сусветнае грамадства пачало фарміравацца ў XV – XVIII ст., калі ў краінах Заходняй Еўропы (Англіі, Францыі, Галандыі і некаторых іншых) адбыўся шэраг змен, пад уплывам распаўсюджання авечкагадоўлі, мануфактур, захопу калоній, з’яўлення буржуазіі і наёмных рабочых, геаграфічных «адкрыццяў», рэфармацыі і буржуазных рэвалюцый. Назавём гэтыя праявы жыцця Заходняй Еўропы прычыннымі фактарамі яе гістарычнага развіцця. Дзякуючы зменам, Заходняя Еўропа пачала ўплываць на развіццё іншых цывілізацый. 

На думку сацыёлагаў, прычынны фактар гістарычнага развіцця складаецца з трох частак. Першая – рухаючыя сілы гістарычнага працэсу. Пад гэтым паняццем трэба разумець дзейнасць людзей і сацыяльных груп. Другая – гэта ўмовы, у якіх праяўляюць сябе рухаючыя сілы (інакш кажучы – гэта ўмовы, у якіх праяўляе сябе дзейнасць людзей і сацыяльных груп). Трэцяя – гэта ўнутраны ці знешні штуршок, які вызначае спецыфіку выніку дзейнасці людзей і сацыяльных груп у пэўных умовах.

Апіраючыся на паняцце «прычынны фактар», можна вылучыць пэўныя ўмовы развіцця Заходняй Еўропы, у якіх рэалізоўвалі сябе рухаючыя сілы.

Першая ўмова. Прыродна-кліматычныя ўмовы. Дзякуючы натуральным умовам ў Англіі, паўночнай Італіі, Францыіі, Нідэрландах і асобных раёнах Германіі стала магчыма авечкагадоўля, так як выпас жывёлы ў гэтых раёнах Заходняй Еўропы магчымы дзевяць-дзесяць месяцаў у год. Гэта значыць, што час стойлавага ўтрымання свойскай жывелы быў, у параўнанні з Усходняй Еўропай (у тым ліку і з Беларуссю), нязначны, што патрабавала меншых працоўных затрат на ўтрыманне авечак. Таму ў канцы XV ст. у Заходняй Еўропе пачынаецца працэс «агароджвання», што дазволіць Марксу напісаць: «авечкі з’елі людзей».  

Другая ўмова. Мануфактуры. Штуршком да развядзення авечак стаў рост спажывецкага попыту на сукно. Таксама попыт на сукно прывёў да з’яўлення спачатку ў паўночнай Італіі, а затым і ў Англіі, Нідэрландах, Францыі мануфактур. Мануфактуры прывялі да з’яўлення багатых людзей – буржуа, якія адрозніваліся іншым менталітэтам ад дваран. Калі апошнія атрымоўвалі па спадчыне разам з тытулам і прывілеямі яшчэ і багацце, да нажывання якога яны не мелі прамога дачынення, то буржуа, не маючы сацыяльных і палітычных прывілеяў, мелі багацце, якое з’яўлялася вынікам іх непасрэдных працоўных намаганняў. Маючы багацце, здабытае ўласнай працай і талентамі, буржуазія пачынае фінансаваць дзеячоў Адраджэння, якія павінны ўсхваляць іх таленты, розум, працоўныя намаганні. Другім этапам эмансіпацыі буржуазіі стала рэфармацыя, далей Асветніцтва. Буржуазія, якая набірала эканамічную і ідэалагічную моц, афармлялася як грамадскі клас і разглядалася манархамі як праслойка грамадства, апора на якую зробіць манархію больш магутнай перад дваранствам. Так з’яўляюцца абсалютысцкія рэжымы.

Трэцяя ўмова. Каталіцкая царква, якая асуджала таварна-грашовыя аперацыі, ліхвярства. У стане буржуазіі пад уплывам працоўнай дзейнасці фарміраваліся каштоўнасці, якія ўступалі ў сутыкненне з этыкай каталіцызму, што прывяло да падтрымкі імі рэфармацыйнага руху і ўзнікнення пратэстантызму, этыка якога спрыяла накапленню багацця.

Геапалітычныя ўмовы. Выход да мора і наяўнасць мноства канкуруючых краін у Заходняй Еўропе. Еўрапейскія краіны пераходзяць да геаграфічных адкрыццяў. Тут важна адзначыць наяўнасць наступных умоў. Першая – свабодны выхад ў Атлантыку, другая – мноства дзяржаў на заходнееўрапейскім паўвостраве, якія спаборнічаюць паміж сабой. Цікава адзначыць, што пасля змены ўлады ў цэнтралізаваным Кітаі марская экспансія гэтай краіны скончылася па волі імператара, так як канкурэнтаў у Кітая, у адрозненне ад краін Заходняй Еўропы ў першай трэці XV ст., не было.

Акрамя апісаных умоў развіцця Заходняй Еўропы, важна вызначыць і спецыфіку ўнутраных і знешніх штуршкоў, якія вызначалі асаблівасці дзейнасці людзей і сацыяльных груп ва ўмовах Заходняй Еўропы.

Першы штуршок – гэта рост попыту на сукно.

Другі штуршок – заканчэнне рэканкісты.

Трэці штуршок – турэцкія заваяванні на Міжземным моры.

Чацвёрты штуршок – асуджэнне каталіцкай царквой таварна-грашовых адносін.

Пяты штуршок – развіццё тэхнікі.

Выкарыстанне паняцця «прычынны фактар», у яго шматмерным сэнсе, дапаможа настаўніку зразумець, нават адчуць, асноўную ролю не гістарычнай неабходнасці, а ролю чалавека ў сацыяльна-культурным працэсе, якая здзяйсняецца ў пэўных умовах, пад уплывам канкрэтных знешніх і ўнутраных, для грамадства, штуршкоў, якія, у сваю чаргу, параджаюцца чалавечай дзейнасцю. 

Афармленне вучэбнага матэрыялу праз сацыялагічную катэгорыю «прычынны фактар» дае разуменне гісторыі як пэўнага выніку чалавечай дзейнасці, якая пад час сваей рэалізацыі мела мноства альтэрнатыўных варыянтаў развіцця падзей. Так гісторыя пачынае быць для настаўніка, а праз яго і для вучняў, адкрытым шматварыянтным чалавекасаразмерным працэсам, які, у пазнавальных мэтах, можна мадэляваць.
Такім чынам, першы ўрок у восьмым класе трэба прысвяціць разгляду асноўных прычынных фактараў развіцця Заходняй Еўропы, назваўшы іх, для разумення вучнямі, асноўнымі тэндэнцыямі развіцця, апіраючыся на вучэбны матэрыял сёмага класа. Мэта першага ўрока такая: пазнаёміць вучняў з асноўнымі тэндэнцыямі развіцця Заходняй Еўропы. З першага параграфа вучэбнага дапаможніка прадукцыйна ўзяць толькі пункт 2 «Перыядызацыя новай гісторыі». Пункт 3, 4, 5 прадукцыйна разглядзець на выніковым абагульненні напрыканцы вывучэння курса па сусветнай гісторыі.

На першым уроку запаўняецца табліца з трох частак, дзе ў першай калонцы змяшчаюцца ўжо вядомыя вучням асноўныя фактары (тэндэнцыі) развіцця Заходняй Еўропы ў XIV-XV ст., у другой – у XVI-XVIII ст. Трэцяя частка запаўняецца на наступным уроку, зараз жа, на першым, ёй толькі даецца загаловак. Для жадаючых – апераджальнае дамашняе заданне – параграф 9.

Табліца для запаўнення на першым уроку

«Асноўныя тэндэнцыі развіцця Заходняй Еўропы ў XIV – XVIII ст.»

	Асноўныя тэндэнцыі развіцця Заходняй Еўропы ў XIV-XV ст.:
	Асноўныя тэндэнцыі развіцця Заходняй Еўропы ў XV-XVIII ст.:
	Вынік

	1) Авечкагадоўля;

2) мануфактуры;

3) гандаль;

4) буржуазія;

5) Адраджэнне;

6) геаграфічныя «адкрыцці».
	1) авечкагадоўля;

2) мануфактуры;

3) гандаль з калоніямі;

4) буржуазія;

5) Адраджэнне;

6) Рэфармацыя;

7) Асветніцтва;

8) абсалютызм;

9) буржуазныя;

рэвалюцыі;

10) прамысловая рэвалюцыя.
	


На другім уроку разглядаецца параграф 9 і асобна вылучаюцца паняцці: агароджванне, батракі, капітал, капіталізацыя прыбытку, першапачатковае накапленне капіталу, капіталіст (буржуа), наёмныя рабочыя, прамысловы пераварот (у гэтым паняцці асаблівую ўвагу вучняў трэба звярнуць на новую з’яву ў еўрапейскім грамадстве – развіццё навукі). Вельмі важна растлумачыць вучням, што буржуа – гэта новыя людзі для тагачаснага грамадства. Іх менталітэт прынцыпова іншы ў параўнанні з дваранамі, духавенствам. Менавіта буржуа стануць праваднікамі ўсіх змен не толькі ў еўрапейскім, але і ў сусветным грамадстве. Важна растлумачыць, чаму буржуа з’явіліся толькі ў Заходняй Еўропе.

Мэта другога ўрока для вучняў – паставіць мэту вывучэння гісторыі ў восьмым класе. 

Напрыканцы ўрока запаўняецца табліца з першага ўрока. Падкрэсліваецца, што вызначаныя тэндэнцыі (прычынныя фактары) прывялі да капіталізму.

	Асноўныя тэндэнцыі развіцця Заходняй Еўропы ў XIV-XV ст.
	Асноўныя тэндэнцыі развіцця Заходняй Еўропы ў XV-XVIII ст.
	Вынік

	7) Авечкагадоўля

8) мануфактуры

9) гандаль

10) буржуазія

11) Адраджэнне

12) геаграфічныя «адкрыцці» 
	10) авечкагадоўля

11) мануфактуры

12) гандаль з калоніямі

13) буржуазія

14) Адраджэнне

15) рэфармацыя

16) Асветніцтва

17) абсалютызм

18) буржуазныя рэвалюцыі

10) прамысловая рэвалюцыя
	капіталізм


Мэта вучэбнага курса можа гучаць так: выявіць на працягу вывучэння гісторыі ў восьмым класе, чаму ў Заходняй Еўропе стаў магчымы капіталізм, да якіх змен у грамадстве ён прывёў, а таксама, як развіццё капіталізму паўплывала на лёс людзей у другіх краінах і кантынентах.

Вывучэнне гісторыі Беларусі прадукцыйна весці ў еўрапейскім кантэксце як частку больш шырокага цэлага. Пачынаецца вывучэнне з пастаноўкі мэты вучэбнага курса. Яна павінна спалучацца з мэтай па сусветнай гісторыі. Вывучэнне гісторыі Беларусі пачынаецца з пастаноўкі такой мэты для вучняў: як капіталізм Заходняй Еўропы паўплываў на сацыяльна-культурныя працэсы на Беларусі. Таксама трэба вызначыць, чаму на Беларусі не было капіталізму ў яго заходнееўрапейскім сэнсе.

На першым уроку настаўнік ставіць для вучняў мэту вывучэння курса гісторыі Беларусі. Што гэта дае? У першую чагу падкрэсліваецца месца і роля Беларусі ў еўрапейскай гісторыі. Як бы гэта банальна не гучала, але пры пастаноўцы мэты вучэбнага курса важна звярнуць увагу вучняў, што беларуская гісторыя з’яўляецца не часткай гісторыі Кітая, Індыі, Японіі, мусульманскіх краін, а менавіта часткай еўрапейскай гісторыі і родніць Беларусь з Еўропай хрысціянская традыцыя. А затым важна паказаць адрозненне Беларусі як сацыяльна-культурнага рэгіёна ад Заходняй Еўропы, вылучаючы прычынныя фактары развіцця першай, у параўнанні з другой. Таксама прадукцыйна для разумення асаблівасцей параўноўваць з Расіяй.

Нагадаем, што прычынны фактар складаецца з трох частак. Першая – рухаючыя сілы гісторыі. Гэта паняцце акцэнтуе ўвагу на дзейнасці людзей і сацыяльных груп. Другая – гэта ўмовы, у якіх рэалізуюць сябе людзі і сацыяльныя групы. Трэцяя – гэта ўнутраны ці знешні штуршок, які вызначае спецыфіку выніку дзейнасці людзей і сацыяльных груп у пэўных умовах.

Апіраючыся на паняцце «прычынны фактар», можна вылучыць пэўныя ўмовы развіцця Беларусі, у якіх рэалізоўвалі сябе рухаючыя сілы. Рабіць гэта будзем праз параўнанне з Заходняй Еўропай. Вылучым ўмовы, якія на Беларусі адсутнічалі, але былі ў Заходняй Еўропе, а таксама тыя ўмовы, якія мелі месца ў Беларусі, але адсутнічалі на Захадзе.

Першая ўмова. Прыродна-кліматычныя ўмовы. У адрозненне ад Англіі, паўночнай Італіі, Францыіі, Нідэрландаў і асобных раёнаў Германіі, дзе стала магчыма авечкагадоўля, так як выпас свойскай жывёлы тут магчымы дзевяць-дзесяць месяцаў у год, на Беларусі прыродныя ўмовы менш спрыяюць прадукцыйнай сельскай гаспадарцы. На Беларусі працягласць сельгассезона – да шасці месяцаў. Пры гэтым беларускаму селяніну трэба было нарыхтаваць корм для шасцімесячнага стойлавага ўтрымання свойскай жывёлы. Пры такіх умовах жывёлагадоўля доўгі час не магла стать на Беларусі асноўным відам сельскай гаспадаркі, і таму нашыя землі абышлі жахі «агароджвання».  

Другая ўмова. Мануфактуры. Штуршком да развядзення авечак у краінах Заходняй Еўропы стаў рост спажывецкага попыту на сукно. Попыт на сукно прывёў да з’яўлення спачатку ў паўночнай Італіі, а затым у Нідэрландах, Англіі, Францыі, мануфактур. Мануфактуры прывялі да з’яўлення багатых людзей – буржуа, якія адрозніваліся іншым менталітэтам ад дваран. Маючы багацце, здабытае ўласнай працай і талентамі, але не маючы сацыяльных прывілеяў дваран, буржуазія пачынае фінансаваць дзеячоў Адраджэння, якія ўсхваляюць іх таленты, розум, працоўныя намаганні. Другім этапам эмансіпацыі буржуазіі стала рэфармацыя, далей Асветніцтва. Буржуазія, якая набірала эканамічную і ідэалагічную моц, афармляючыся як грамадскі клас, разглядалася манархамі Захада як праслойка грамадства, апора на якую зробіць манархію больш магутнай перад дваранствам. Так з’яўляюцца абсалютысцкія рэжымы.

У Беларусі мануфактуры пачалі з’яўляцца толькі ў першай палове XVIII ст. Іх уладальнікамі былі не буржуа, а магнаты, і працавалі на іх не наёмныя рабочыя (батракі, якія вымушана гублялі сувязь з зямлей пасля «агароджвання»), а прыгонныя сяляне. Адпаведна на Беларусі не аформіўся клас «новых людзей» – буржуазіі, якія б маглі арганізаваць сацыяльна-культурныя і сведапоглядныя пераўтварэнні. Такія духоўныя з’явы, як рэфармацыйны рух і Асветніцтва, на Беларусі мелі апору сярод магнатаў і часткі шляхты. У адрозненне ад Захаду, мануфактуры на Беларусі выраблялі не тавары масавага спажывання, а прадметы раскошы. Невялікі попыт на такія тавары не стымуляваў развіццё вытворчасці, што з’яўлялася фактарам стабілізацыі грамадства.

Трэцяя ўмова. Увядзенне прыгону. Адной з галоўных падзей гісторыі Беларусі XVI ст. стала ўвядзенне фальваркава-паншчыннай сістэмы. Попыт на хлеб, лён, каноплі і пяньку на Захадзе, калі асобныя краіны пачалі геаграфічныя «адкрыцці», прывёў да таго, што ва Усходняй Еўропе прыгон робіцца больш моцным. 

Чацвёрты фактар. Каталіцкая і праваслаўная царква. Адсутнасць буржуазіі на Беларусі прывяла да таго, што рэфармацыйны рух, прынесены з Захаду, не падарваў каштоўнасці (і пазіцыі) традыцыйнага хрысціянства. 

Геапалітычныя ўмовы. Беларусь, у адрозненне ад заходнееўрапейскіх краін, з’яўляецца кантынентальнай краінай. Цэнтр сусветнай цывілізацыі паэтапна перамяшчаўся ад Міжземнага мора да Атлантыкі. Балтыйскае мора – гэта рэгіянальнае мора. Гісторыя паказала: ніводная краіна на яго берагах не прымала актыўны ўдзел у каланіяльных захопах.

З-за свайго геапалітычнага становішча Беларусь стане арэнай войн паміж дзяржавамі, якія жадалі ўмацавацца на берагах Балтыкі. Аслабленне ВКЛ пад час Лівонскай вайны прымусіла яго да Люблінскай уніі.

Акрамя апісаных умоў развіцця Беларусі, важна вызначыць і спецыфіку ўнутраных і знешніх штуршкоў, якія вызначалі асаблівасці дзейнасці людзей і сацыяльных груп ва ўмовах Беларусі.

Першы штуршок – гэта рост значэння Балтыйскага мора, пачынаючы з XVI ст., як важнага гандлёвага шляху ў Заходнюю Еўропу, якая ў тэты час пачынае геаграфічныя «адкрыцці» і робіцца надзвычай выгадным гандлёвым партнёрам.

Другі штуршок – рост попыту на хлеб у Заходняй Еўропе.

Трэці штуршок – утварэнне Рэчы Паспалітай.

Чацвёрты штуршок – супрацьстаянне шляхты ВКЛ і Польшчы.

Такім чынам, вывучэнне сусветнай гісторыі і гісторыі Беларусі ў восьмым класе становіцца мэтарацыянальным і атрымоўвае гісторыясофскае афармленне, што дазволіць звярнуць увагу вучняў на такія пытанні: сэнс гісторыі XVI-XVIII ст., рухаючыя сілы гістарычнага працэсу, грамадскі прагрэс і яго крытэрыі. Адпаведна, у адказах на гэтыя пытанні будзе грунтавацца выкладанне гісторыі.

Раздзел II. 

Прыёмы мысленчай дзейнасці: рэтраальтэрнатыўныя сцэнарыі, ідэальнае мадэляванне, гістарычная кампаратывістыка, «сустрэчнае цячэнне», вылучэнне таго, чаго няма

Прыёмы мысленчай дзейнасці, якія прапануюцца ў дадзеным дапаможніку, маюць сэнс, калі гісторыя выкладаецца ў кантэксце гісторыясофскай мэты. Апошняя задае структурнасць і забяспечвае мэтарацыянальны падыход. Гэта значыць, што і вучні, і настаўнік ведаюць што і для чаго вывучаюць. Пры такім веданні настаўнік можа арганізаваць на ўроку для вучняў ўмовы для суб’ектыўнага авалодання матэрыялам, выкарыстоўваючы прыёмы мысленчай дзейнасці, апісанне якіх прыводзяцца ніжэй.

I. Прыём рэтраальтэрнатыўнага мадэлявання

Тэма альтэрнатыўнасці ў вывучэнні гісторыі ўзыходзіць да гісторыка Эдуарда Майера і сацыёлага Макса Вэбэра. Яны распрацоўвалі пытанне: як склалася б гісторыя Еўропы, калі б персы атрымалі перамогу пры Марафоне, Саламіне, Платеях. Праблемам стварэння альтэрнатыўных сцэнарыяў рэальных гістарычных падзей з мэтай больш глыбокага разумення сэнсу і значэння апошніх, прысвечаны працы шматлікіх замежных з 1930-х гадоў і расійскіх аўтараў з 1991 года. Сярод іх даследаванні С. Хука «Калі б у гісторыі», Р. Фогеля «Чыгуначныя дарогі і эканамічны рост у ЗША», І.В. Бястужава-Лада «Некаторыя падыходы да філасофіі гісторыі на школьным уроку», «Расія: прыкладная рэтраальтэрнатывістыка», С.А. Экштута «Альтэрнатывы ў гістарычным працэсе і гісторыі культуры», М.Я. Гефтэра «Свет міроў: расійскі зачын», С.А. Емяльянава «Альтэрнатывы сацыяльна-эканамічнага развіцця ...» і многіх іншых. 

Ретраальтэрнатывістыка (тэрмін уведзены І.В. Бястужавым-Лада) – гэта пабудова альтэрнатыўных сцэнарыяў развіцця рэальных падзей у мінулым з мэтай больш глыбокага іх разумення і стварэння прагнастычных мадэляў будучыні. 

Распрацаваныя на яе аснове дыдактычныя прыёмы для ўрокаў, пазакласных форм работы і навукова-даследчай дзейнасці навучэнцаў уводзяць творчае, нестандартнае бачанне гістарычнага факту або з’явы, стварэнне яго альтэрнатыўнай мадэлі ў канцэпце «што, калі б ...». Строга лагічны шаблонны тып мыслення ў структуры выкладання, характэрны для прычынна-следчага бачання гістарычнай падзеі, дапаўняе працэдура гульні. Справа ў тым, што стварэнне альтэрнатыўнага сцэнарыя прадугледжвае дзеянне на асновах заканамернасці гульні: добраахвотнае падпарадкаванне правілам, пагружэнне на час гульні ў несапраўдны свет гістарычных магчымасцяў, які ўспрымаецца цалкам сур’ёзна. Гэта разнявольвае вучняў, натхняе да творчасці на ўроку. Але так як прадмет дадзенага пошуку – рэальныя і магчымыя варыянты развіцця гістарычных падзей, то ў «несур’ёзнасць» гульні дадаецца ўлік заканамернасцяў іх развіцця (напрыклад, існуюць заканамернасці вядзення вайны, прамысловай рэвалюцыі, рэвалюцыйных падзей і г.д.). Працэс аналізу структуры «рэчаіснасць – магчымае», такім чынам, праблематызуе гульнявое стаўленне як творчы гуманістычны працэс з мэтай разумення наступстваў адказнага/безадказнага выбару людзей.

Створаныя сцэнарыі павінны адпавядаць наступным крытэрам:

	Рэалістычнасці


	пры мадэляванні сцэнарыя важна ўлічваць толькі тыя альтэрнатывы, якія мелі месца ў рэальнай гістарычнай прасторы і часе і былі прадметам вольнага (ці не заўсёды вольнага) выбару дзеючых асоб

	Лагічнасці
	неабходна захаваць несупярэчлівасць уласцівых аналізаванай з’яве або падзеі прычынна-следчых сувязяў

	Параўнальнасці
	варта параўноўваць толькі параўнальнае, у канкрэтных гістарычных умовах

	Альтэрнатыва, якую аналізуюць, павінна ўключаць у сябе некаторае мноства сцверджанняў, меркаванняў
	альтэрнатыва, як дапушчальны варыянт, павінна быць дастаткова абгрунтаванай з пункту гледжання патэнцыяльнай рэалізацыі; паколькі сама з’яўляецца віртуальна спраектаванай, дапускае пабудовы альтэрнатыў ад сябе, але па гістарычных мерках толькі на бліжэйшую будучыню, для мадэлявання якой дастаткова інфармацыі

	Неабходна валоданне аптымальнай колькасцю базавых характарыстык аналізуемай з’явы ці падзеі
	на іх аснове неабходна выяўляць шырокі спектр сувязяў аналізуемай з’явы ці падзеі, якія і з’яўляюцца асновай альтэрнатыўных магчымасцяў

	Прапанаваная альтэрнатыва павінна грунтавацца на адноснай устойлівасці некаторых вызначальных сувязяў (заканамернасцяў, тэндэнцый) у любой гістарычнай сітуацыі
	на аснове існавання спецыфічнай сувязі паміж падзеямі, мы мяркуем яе адпаведнасць эмпірычна ўстаноўленым заканамернасцям або тэндэнцыям

	Пры стварэнні сцэнарыя робяцца высновы аб магчымай «гістарычнай будучыні» і на іх аснове – аб спецыфіцы разгледжанай рэальна адбытай падзеі (з’явы) – у гэтым і заключаецца сэнс рэтраальтэрнатыўных сцэнарыяў
	але прагназуемая будучыня не павінна быць занадта аддаленай: гэта дазваляе пазбегнуць уліку вялікай колькасці новых элементаў і, адпаведна, усё большага спектру альтэрнатыў, што робіць апошнія плёнам чыстай выдумкі. Пры гэтым спецыфіка самой аналізаванай падзеі – асновы для рэтраальтэрнатыўных сцэнарыяў – размываецца, і зразумець яе становіцца вельмі цяжка


Стварэнне рэтраальтэрнатыўных сцэнарыяў праходзіць шэраг этапаў.

1. На першым этапе разглядаюцца базавыя характарыстыкі з’явы ці падзеі, якая даследуецца.
2. На другім этапе вызначаецца спектр сувязяў, якія праходзяць праз аналізуемую з’яву ці падзею.
3. На трэцім этапе выяўляецца адпаведнасць спецыфічных сувязяй эмпірычна ўстаноўленым заканамернасцям ці тэндэнцыям.

4. Чацвёрты этап – непасрэдна ствараюцца альтэрнатыўныя сцэнарыі.

Стварэнне гістарычных альтэрнатыўных сцэнарыяў ажыццяўляецца на прынцыпах гульні. У сваёй аснове прагназуемая будучыня не павінна быць занадта аддаленай як у часовым, так і геаграфічным кантэксце. Парушэнне гэтага правіла прывядзе да пустых мрояў на зададзеную тэму. Гэта не дапушчальна. Галоўная мэта прапанаваных дыдактычных прыёмаў – па сродках прагнозу больш глыбокае разуменне на аснове ўліку сувязяў і заканамернасцяў спецыфікі канкрэтнай гістарычнай падзеі ці працэсу.

Плюсы прапанаванай методыкі:

- пры стварэнні рэтраальтэрнатыўных сцэнарыяў актуалізуецца не толькі рацыянальнасць, але і інтуіцыя, дапускаецца верагоднасць памылкі: яе наяўнасць не абавязкова прыводзіць да памылковай высновы;

- пры стварэнні альтэрнатыўных сцэнарыяў падзеі (з’явы) выяўляецца больш інфармацыі, чым першапачаткова, адбываецца адкрыццё новых праблем і анталагічных схем;

- праца над рэтраальтэрнатыўнымі сцэнарыямі дазваляе апераваць настаўніку і вучню паняццямі «фактар гістарычнага працэсу», «гістарычная заканамернасць», «неабходнасць», «выпадковасць», «свабода выбару»;

- працэс пошуку гістарычнай альтэрнатывы падахвочвае параўноўваць, шукаць гістарычныя аналогіі;

- стварэнне рэтраальтэрнатыўных сцэнарыяў настаўнікам пры разглядзе новага матэрыялу стварае спрыяльнае асяроддзе для апераджальнага навучання: пры разглядзе высноў аб «гістарычнай будучыні», калі апошнія выходзяць за рамкі вывучанага матэрыялу, можна паведамляць «новыя факты»;

- выхаваўчая роля разгледжанага дыдактычнага прыёму складаецца ў фарміраванні шматмернага варыятыўнага бачання будучыні: калі альтэрнатывы былі ў мінулым, то яны ёсць і ў будучыні, але ператварэнне магчымасці ў рэальнасць залежыць ад адказнага дзейнага ўдзелу чалавека ў гістарычным працэсе. Гэта дапамагае ўбачыць гісторыю як працэс, у цэнтры якога чалавек, і як яе аб’ект (ён нясе на сабе цяжар пэўнай гістарычнай сітуацыі), і як яе суб’ект (ад яго выбару залежыць мера цяжару пэўнага моманту гісторыі). Так на першы план выступае духоўны свет асобы, якая знаходзіцца на раздарожжы, праблема адказнасці асобы перад гісторыяй;

- метад альтэрнатыўнага бачання мінулага правакуе адчуванне незавершанасці гісторыі гэтак жа, як адчувалі яе тыя, хто ствараў гісторыю, робячы выбар у гістарычным мінулым, і гэтак жа, як павінен адчуваць яе кожны чалавек, які не прэтэндуе на канчатковае разуменне ўсіх сэнсаў і законаў гісторыі.

Распрацоўка рэтраальтэрнатыўных сцэнарыяў на ўроках можа ісці ў рамках наступнага тэматычнага праблемнага поля.

1. Аналіз «страчаных магчымасцяў».

Дадзены кірунак стварэння рэтраальтэрнатыўных сцэнарыяў выкарыстоўваецца ў тым выпадку, калі сапраўды адбытае не з’яўляецца аптымальным. Крытэрам тут варта лічыць або выгоды тых, на каго (для каго) арыентавана падзея, або ступень яго адпаведнасці культурным асаблівасцям, а таксама заканамернасцям і тэндэнцыям палітычных, эканамічных, ваенных працэсаў, характэрных для дадзенага народа. Зыходзячы з канцэпта «заўсёды ёсць выбар», варта сярод мноства альтэрнатыў вылучаць той варыянт, рэалізацыя якога будзе найбольш эфектыўнай. Найпросты спосаб – супастаўленне рэальна адбытага і альтэрнатыўных варыянтаў.

2. «Аптымальны варыянт».

Процілеглым аналізу «страчаных магчымасцяў» з’яўляецца раскрыццё «аптымальнага варыянту». Пошук апошняга сярод альтэрнатыў спрыяе выяўленню не толькі схаваных матываў чалавечых учынкаў, адэкватнасці кіраўнічых эліт, але дазваляе ўбачыць той гістарычны «цэйт нот» у якім давялося прымаць рашэнне людзям. «Аптымальны варыянт» – гэта тое, што мы хацелі б бачыць у развіцці грамадства, гэта пэўны ідэал.

3. «Катастрафічнае мадэляванне».

Катастрафічным варта назваць супрацьлеглы рэальна адбытаму варыянт, які нясе вялізныя ахвяры і матэрыяльныя страты, у выпадку ажыццяўлення. Пры гэтым гістарычная рэальнасць разглядаецца як атрыманая «малой крывёй». «Катастрафічнае мадэляванне» выкарыстоўваецца пры аналізе альтэрнатыўнага заканчэння войнаў, альтэрнатыў аб’ектыўна наспелым і ажыццёўленым рэформам і таму падобнае. Актуалізацыя катастрафічнага «не рэалізаванага мінулага» не проста выяўляе станоўчыя бакі гістарычнай рэчаіснасці, але дапамагае адказаць на пытанне аб кошце рэальна здзейсненага.

4. Выяўленне значэння дзейнасці гістарычнай асобы ў пэўных умовах (тэорыя «апраўдання»).

«Тэорыя апраўдання» будуецца на магчымасці праверкі дзейнасці гістарычных заканамернасцяў праз пастаноўку пытання: «што, калі б удзельнікам (арганізатарам) падзей быў іншы чалавек/група асобаў?». Тут адбываецца сутыкненне заканамернасцяў і тэндэнцый дадзенага этапу гістарычнага працэсу з суб’ектыўнымі памкненнямі гістарычных персаналій: у адным выпадку аб’ектыўныя заканамернасці могуць пераадолець волю самога харызматычнага дзеяча і ён, ідучы супраць іх, церпіць фіяска, у іншых выпадках выяўляецца немагчымасць гістарычных дзеячаў «зрабіць інакш».

5. Выяўленне таго, што не магчыма.

Вобласць магчымага не бывае бязмежнай. Колькасць альтэрнатыў залежыць ад тых фактараў, якія ў дадзенай гістарычнай прасторы і часе ўключаны ў гістарычны працэс. Выяўленне немагчымага вызначае межы магчымага ў дзейнасці гістарычных асоб.

Канчатковая мэта пабудовы альтэрнатыўных сцэнарыяў – атрыманне пэўных урокаў з рэальнай гістарычнай падзеі. Уключэнне альтэрнатыўных варыянтаў у разгляд адбытага дапамагае пашырыць дыяпазон ацэнак, увесці прагназаванне, выбраць аптымальны (ці катастрафічны) варыянт і ўжо праз прызму яго вартасцей прааналізаваць падзейную рэчаіснасць. Апошняя для вучняў становіцца не проста вучэбна-праграмнай прымусовай рэальнасцю, але заахвочвае ставіць пытанне даследча-пошукавага творчага ўзроўню: у чым прычына менавіта такога зыходу? якая роля гістарычных асоб? Гістарычная рэальнасць ёсць плод выпадковасці ці неабходнасці?

II. Гістарычная кампаратывістыка

Гістарычная кампаратывістыка можа выкарыстоўвацца як асобны прыём, але прадукцыйна выкарыстоўваць яго пры стварэнні рэтраальтэрнатыўных сцэнарыяў. Гэты прыём можа быць прадстаўлены ў выглядзе дыялогу гістарычных падзей і/ або з’яў, у іх суаднясенні, якое адлюстроўвае асобныя і агульныя перадумовы, фактары, узровень інтэграцыі, асіміляцыі, ці, наадварот, размежавання параўноўваемых гістарычных з’яў. Кампаратывісцкі падыход зыходзіць з эмпірычнага даследавання «уплываў». Сутнасць кампаратывістыкі, ці інакш – параўнання, складаецца не проста з супастаўлення гістарычных фактаў для выяўлення адрозненняў і падабенства, але з устанаўлення залежнасці, ўзаемаабумоўленнасцей. Калі гістарычныя з’явы падобны па сваіх праявах, але пры гэтым не выяўлена ўплыву, то гэта таксама вынік. Падабенства без уплыву азначае выяўленне даследчыкам (у нашым выпадку – гэта вучань) гістарычнай заканамернай тэндэнцыі як пэўнай паўтаральнасці характаралагічных рыс пэўных з’яў у падобных сацыяльна-культурных умовах. Так, напрыклад, палітычныя рэвалюцыі ў рамках кожнай цывілізацыі праходзяць, паўтараючы адныя і тыя ж заканамерныя тэндэнцыі: рэвалюцыйная сітуацыя, рэвалюцыя, контррэвалюцыя.  

IIІ. Выкарыстанне ідэальных тыпаў

Для таго, каб зразумець сутнасць пэўных сацыяльных з’яў, ствараецца іх ідэальная мадэль. Затым праводзіцца працэдура параўнання ідэальнай мадэлі і рэальнай з’явы. Несупадзенне ідэальнага тыпу са спецыфікай сацыяльнай рэальнасці служыць стымулам даследавання, падштурхоўвае вучняў выяўляць фактары, якія выклікаюць гэта несупадзенне. Адрозненне паміж сапраўдным ходам (працэсам) падзеі і яго ідэальна-тыповай канструкцыяй палягчае адкрыццё сапраўдных матываў або ўмоў, якія вызначаюць існуючую сітуацыю.

Пры выкарыстанні ідэальных тыпаў павінны выконвацца наступныя ўмовы.

	Першая: «аб’ектыўная магчымасць».


	Склад ідэальнага тыпу і спосаб злучэння яго элементаў не павінны супярэчыць сфарміраваным навуковым ведам. Калі выкарыстоўваецца паняцце «капіталізм» ў яго класічнай трактоўцы як феномен гісторыі Заходняй Еўропы для выяўлення рыс «капіталізму», напрыклад, у Старажытнай Грэцыі эліністычнага перыяду або ў эканамічным развіцці Русі перыяду Івана Грознага, ці на Беларусі ў першы перыяд Новага часу, то выкарыстоўваецца менавіта катэгорыя «капіталізм» з усімі яго адметнымі асаблівасцямі.

	Другая: «прынцып адпаведнасці».
	Павінна быць паказана і даказана аналагічнасць элементаў ідэальнага тыпу і элементаў ў вывучаемай з’яве на аснове прынцыпу падабенства

	Трэцяя: «прынцып шматмернасці».
	У залежнасці ад мэт параўнання, можна паказаць элементы капіталізму ў старажытных грэкаў, элементы феадальных адносін, выявіць зародкі монатэізму і г.д. Пры выкарыстанні ўсёй сукупнасці, напрыклад, паняццяў фармацыйнага падыходу, можна стварыць шматмерную мадэль вывучаемага грамадства, адзначыць яго складанасць, выяўляючы розныя тыпы сацыяльных адносін і культурнага жыцца.


IV. Выяўленне «сустрэчнага цячэння»

Ніякая запазычанасць немагчыма без наяўнасці ў успрымаемага боку «сустрэчнага руху думкі». Гэта значыць тэндэнцыі, аналагічнай успрыманай. Выяўленне гэтых тэндэнцый – сутнасць дадзенага прыёму.

Выяўленне «сустрэчнага цячэння» дазваляе разгледзець патэнцыял развіцця вывучаемай краіны ў пэўны перыяд, выявіць памылкі ў развіцці і спосабы іх ліквідацыі (іншымі словамі – намеціць шляхі развіцця).

V. Выяўленне таго, чаго няма

Для таго, каб зразумець асаблівасць той ці іншай гістарычнай з’явы, часта трэба паставіць пытанне не толькі аб існуючых аб’ектах і суб’ектах, асаблівасцях іх функцыянавання, але і аб тым, што адсутнічае ў разглядаемай з’яве. Для вылучэння адсутнасці трэба паглядзець, дзе, у якога народа і ў які час існавалі сходныя ўмовы і прычыны дзейнасці людзей, і параўнаць дзве з’явы праз прыём гістарычнай кампаратывістыкі. Параўнанне дасць магчымасць заўважыць адсутнасць якога-небудь элемента ў першапачаткова разглядаемай з’яве. Тады можна паставіць пытанне аб прычынах адсутнасці, а таксама аб тым, як маглі развівацца падзеі, калі б гэты элемент прысутнічаў.

Раздзел III.

Вывучэнне гісторыі ў кантэксце цэнтральнай мэты як спосаб авалодання прыёмамі мысленчай дзейнасці

Аўтар перакананы, што галоўныя ўменні вучняў, якія яны асвойваюць на ўроку гісторыі – гэта прыёмы мысленчай дзейнасці на аснове вучэбнага матэрыялу. Засвоіць прыёмы мыслення значыць суб’ектыўна асвоіць матэрыял праз пэўныя мысленчыя маніпуляцыі з ім.

Эфектыўнасць засвойвання мысленчых прыёмаў і, праз іх, авалоданне матэрыялам урока залежыць ад увязкі мэты ўрока і цэнтральнай мэты вучэбнага курса.

Для арганізацыі прадукцыйнай працы вучняў па дасягненню мэты вывучэння гісторыі Беларусі (як капіталізм Заходняй Еўропы паўплываў на сацыяльна-культурныя працэсы на Беларусі, чаму на Беларусі не было капіталізму ў яго заходнееўрапейскім сэнсе), прадукцыйна разглядаць вучэбны матэрыял па блоках.

	Нумар і назва блока
	Матэрыял вучэбнага дапаможніка

	Блок № 1

Гаспадарка на тэрыторыі Беларусі другой палове XVI – першай палове  XVII ст. Зараджэнне капіталістычных адносін.
	§ 6; 7.

	Блок № 2

Утварэнне Рэчы Паспалітай. Ваенна-палітычнае становішча Рэчы Паспалітай у сярэдзіне XVI - пачатку XVII ст.
	§ 1; 2; 3; 4, с. 17-20; 5, 4, стар. 20.

	Блок № 3

Сацыяльна-эканамічныя асаблівасці развіцця Рэчы Паспалітай у другой палове XVII – другой палове XVIII ст.
	§ 16, стар. 80 (першы абзац), стар. 85 (апошні абзац), стар. 86 (першы абзац); 17; 18.

	Блок № 3

Традыцыйнае хрысціянства ў Беларусі, рэфармацыйны і контррэфармацыйны рух у пачатку XVI – першай палове XVII ст.
	§ 8; 9; 10.

	Блок № 4

Войны і канфлікты на беларускіх землях XVII – першай палове XVIII ст.
	§ 12; 13; 14.

	Блок № 5

Палітычны крызіс Рэчы Паспалітай у другой палове XVII – другой палове XVIII ст.
	§ 15; 23; 26, 20, стр. 116-118; 22;  24; 25.



	Блок № 6

Культурнае жыцце на Беларусі ў сярэдзіне XVI – другой палове XVIII ст.
	§ 11; 19; 20, стр. 113-116, 21; 28; 27.


Ніжэй змешчаны тэмы ўрокаў згодна блочнай структуры. Да кожнага ўрока ставіцца прыкладная мэта і паказана прымяненне прапанаваных аўтарам прыёмаў мысленчай дзейнасці. Іх выкарыстанне не азначае адмены традыцыйнага ўрока і разнастайных метадычных прыёмаў. Наадварот, прапанаваныя аўтарам прыёмы мыслення эфектыўна прымяняць у спалучэнні з тэхналогіямі крытычнага мыслення. Аднак урокі IX, XX, XXII рэкамендуем праводзіць, апіраючыся цалкам на прапанаваныя прыёмы мыслення.

УРОК II 

§ 6

	Тэма ўрока
	Мэта ўрока для вучняў

	Сельская гаспадарка ў другой палове XVI – першай палове XVII ст.
	Вызначыць, як уплываў працэс фарміравання капіталістычнага  грамадства ў Заходняй Еўропе на гаспадарчыя і сацыяльныя адносіны ў беларускім грамадстве.

	Асаблівасці ўрока і выкарыстанне прыёмаў мысленчай дзейнасці

	Такая мэта ўрока дапаможа не толькі паказаць асаблівасці развіцця гаспадаркі на беларускіх землях, якія фарміраваліся пад уплывам унутранага развіцця, але і вылучаць сацыяльна-эканамічныя наступствы ўплыву заходнееўрапейскага капіталізму. Увагу вучняў трэба акцэнтаваць на тым, што працэс запрыгоньвання сялян на Беларусі быў звязаны не толькі з эканамічнымі, але і з геаграфічнымі асаблівасцямі ВкЛ: умацаванне феадальнага гнёту прыводзіла да бегства сялян, у тым ліку ва Украіну (стар. 38, § 6). Каб утрымаць сялян на зямлі, ўводзіцца адпаведнае заканадаўства. 

Прыём гістарычнай кампаратывістыкі. Важна падкрэсліць адрозненне ад Заходняй Еўропы. Па-першае, фарміраванне феадальных адносін пачалося раней, чым на тэрыторыі Беларусі, дзякуючы таму, што германскія плямены прыйшлі на тэрыторыі, дзе ўжо мела старажытную гісторыю Рымская Імперыя. Па-другое, дзякуючы кліматычным адрозненням, асобныя раёны Заходняй Еўропы мелі пэўную спецыялізацыю яшчэ з ранняга сэрэднявечча, таму пашырэнне гандлю стала з XIVст. заканамерным і важным вынікам развіцця гаспадаркі Захаду, што паступова вяло да адмены прыгону. 

На Беларусі спецыялізацыя сельскай гаспадаркі, зноў жа па прыродна-кліматычным умовам, пачынаецца толькі з другой паловы ХIX ст., калі мела месца пэўная інтэнсіфікацыя гаспадаркі па ўсёй Расійскай Імперыі. Адпаведна, унутрыгандлёвыя адносіны былі не значныя ў сярэдзіне XVI – першай палове XVII ст. Калі на Захадзе прыгон адмяняецца і сяляне становяцца вольнымі арэндатармі, то на тэрыторыі Беларусі, наадварот, прыгон толькі ўводзіцца і прычыны таму – канкрэтныя прычынныя фактары сацыяльнай эвалюцыі, якія разгледжаны вышэй. 

Вельмі важна адзначыць, што ўвядзенне фальваркаў у заходніх раёнах Беларусі было звязана з ростам попыту на збожжа ў Заходняй Еўропе. Гэта ёсць прамое ўздзеянне капіталістычных адносін на сацыяльна-эканамічныя працэсы на Беларусі. Адпрацоўка паншчыны, як галоўная форма павіннасцей, стала сродкам кансервацыі гаспадарчых адносін на Беларусі і не прывяла да пашырэння гандлю і развіцця капіталізму. 

Такім чынам, апіраючыся на прыём гістарычнай кампаратывістыкі, мы ўстанавілі, что ў сацыяльна-эканамічным развіцці Беларусі і Заходняй Еўропы шмат адрозненняў, якія выкліканы рознымі прычыннымі фактарамі гістарычнага развіцця двух рэгіёнаў Еўропы. Пры гэтым выяўлены канкрэтны ўплыў сацыяльна-эканамічнага развіцця Заходняй Еўропы на сацыяльна-эканамічнае развіццё Беларусі ў сярэдзіне XVI ст. 

Выяўленне таго, чаго не было.  Настаўнік ставіць пытанне: пры якіх умовах можна было не ўводзіць фальваркі? Прыкладны адказ вучняў: калі б развіваліся мануфактуры і велікакняскі флот праводзіў каланіяльныя захопы. У такім выпадку значная частка насельніцтва абслугоўвае флот, яго патрэбы стымулююць развіццё вытворчасці, таксама значная частка нашых продкаў з’яўляецца матросамі. Месца прыгону сялян не застаецца.

Рэтраальтэрнатыўнае мадэляванне.

Далей прапаноўваецца зрабіць інтэлектуальную мадэль: вялікакняскі флот робіць каланіяльныя захопы па аналогіі з іспанскім, англійскім і г.д. Ставіцца пытанне: уявіце, на руках вашых продкаў кроў мільёнаў рабоў. Ці былі б тады беларусы тымі, якія яны зараз: верацярпімыя, талерантныя, пазбаўленыя агрэсіі, расавай нянавісці, ксенафобіі і шавінізму. Так увага вучняў акцэнтуецца на тых гістарычных прычынных фактарах, якія паўплывалі на фарміраванне беларусаў такімі, якімі яны з’яўляюцца.

Вынікам урока становіцца разуменне таго, чаму быў уведзены прыгон на Беларусі і чым адрозніваецца сацыяльна-эканамічнае развіццё Беларусі ад Заходняй Еўропы.


УРОК III
§ 7

	Тэма ўрока
	Мэта ўрока для вучняў

	Гарадское жыцце ў другой палове XVI – першай палове XVII ст.
	Выявіць, як уплываў працэс станаўлення капіталізму на Захадзе на гарадское жыцце ў Беларусі.

	Асаблівасці ўрока і выкарыстанне прыёмаў мысленчай дзейнасці

	Для разумення вучнямі асаблівасцей сацыяльна-эканамічнага развіцця на Беларусі важна разглядаць тэму, прысвечаную гарадскому жыццю пасля тэмы па сельскай гаспадарцы. Вучні ўзгадаюць, што ўвядзенне прыгону і фальваркаў не спрыяла развіццю гандлю і, адпаведна, капіталістычных адносін. Арыентацыя фальваркаў на знешні рынак сфарміравала цікавую з’яву ў беларускім грамадстве. Самымі буйнымі пастаўшчыкамі тавару былі феадалы, а не буржуа, як на Захадзе. Галоўны тавар – гэта не вырабы мануфактур, а сельскагаспадарчая прадукцыя. Яе выраб не патрабуе росту гарадскога насельніцтва,  а таксама не з’яўляецца рухавіком прамысловай рэвалюцыі. Гандлярамі былі купцы. Для разумення вучнямі сацыяльна-эканамічных працэсаў у беларускім горадзе важна растлумачыць: чаму феадалы-гандляры і купцы не станавіліся буржуазіяй? Прычын таму некалькі. Феадалы гандлявалі таварам, вырабленым не імі, а сялянамі, таму светапоглядныя арыенціры землеўладальнікаў заставаліся некранутымі. Да таго ж, купецтва было мала, і значнай сацыяльнай сілай, у адрозненне ад заходнееўрапейскай буржуазіі, яны не былі. 

Вельмі важным з’яўляецца пытанне аб відах гарадоў. Трэба падкрэсліць хуткі рост не буйных гародоў, а мястэчак – з’явы, не характэрнай для Захаду. 

Важна акцэнтаваць увагу вучняў на занятках гараджан. Прыём гістарычнай кампаратывістыкі. У адрозненне ад Захаду, насельніцтва беларускіх гарадоў яшчэ ў сярэдзіне XIX ст., акрамя ўласна гарадскіх заняткаў, займалася сельскай гаспадаркай. Насельніцтва мястэчак цалкам залежыла ад сельскагаспадарчай працы. Фальварачная сістэма на захадзе Беларусі, дамінаванне натуральных павінасцей на ўсходзе краіны было галоўным стрымліваючым фактарм для росту ўнутрыгандлёвых зносін, а значыць, і гарадоў. Гэты факт вельмі важны: па-сутнасці, гаспадарка ВКЛ у сярэдзіне XVI – першай палове XVII ст. застаецца натуральнай, пры тым, што аб’ёмы знешняга гандалю пашыраюцца. Капіталізм Заходняй Еўропы негатыўна ўплываў на развіццё таварна-грашовых адносін на Беларусі: як у вёсцы, так і ў горадзе. 

Асаблівасцю прамысловага развіцця беларускіх горадоў з другой паловы XVI ст. стала паступовае афармленне іх гандлёва-рамеснай спецыялізацыі: гарадскія рамеснікі пачалі ствараць цэхі, тады калі ў Англіі, Нідэрландах, паўночнай Італіі, Францыі функцыянуюць мануфактуры і менавіта мануфактурныя вырабы, а не сельскагаспадарчая сыравіна, становяцца асновай знешняга гандлю гэтых краін. Цэхавая (рамесная) вытворчасць ВКЛ не магла канкураваць з мануфактурнай прамысловасцю. Адсутнасць попыту на цэхавую прадукцыю з Княства на знешнім рынку, вузкі ўнутраны рынак з-за прыгону і натуральных павінасцей сялян з’явіліся фактарамі, якія стрымлівалі рост прамысловасці ў гарадах. Гэта значыць, што не павялічвалася колькасць буржуазіі – «новых» людзей, стрымліваўся, таксама, тэхнічны рост, што было дапаўняльным фактарам маруднага эканамічнага росту беларускага грамадства. Для вучняў важна падкрэсліць, што рост тэхнічных новаўвядзенняў на Захадзе звязаны з флотам, які на Беларусі цалкам адсутнічаў. На працягу ўрока трэба акцэнтаваць увагу вучняў на тым, што адрозненне развіцця Беларусі і Заходняй Еўропы звязана з прычыннымі фактарамі сацыяльнай эвалюцыі, а не звышнатуральнымі якасцямі заходнееўрапейцаў. 

Вынікі параўнання выявілі адрозненне развіцця беларускага і заходнееўрапейскага горада. Разам з тым выяўлены ўплыў заходнееўрапейскага капіталізму на асаблівасці развіцця беларускага горада.


УРОК IV
§ 1
	Тэма ўрока
	Мэта ўрока для вучняў

	Лівонская вайна
	Вызначыць сувязь Лівонскай вайны і працэсаў каланіяльных захопаў заходнееўрапейскімі краінамі.

	Асаблівасці ўрока і выкарыстанне прыёмаў мысленчай дзейнасці

	Настаўнік нагадвае вучням, што пачатак XVI ст. – гэта час каланіяльных захопаў Іспаніі, Партугаліі, затым іншых краін Заходняй Еўропы, якія размяшчаюцца на берагах атлантычнага ўзбярэжжа. Швецыя, Данія, Польшча, Вялікае Княства Літоўскае і Вялікае Княства Маскоўскае размяшчаліся далёка ад тагачаснага цэнтра сусветнай цывілізацыі. Гэтыя краіны, якія мелі выхад да Балтыйскага мора, вялі жорсткую геапалітычную барацьбу. Вынікам гэтай барацьбы магло стаць далучэнне да краін, якія будавалі архітэктонікі свету на бліжэйшыя стагоддзі праз каланіяльныя захопы (у лепшым выпадку). Для гэтага трэба было адной з балтыйскіх краін, напрыклад, ВКЛ зрабіць Балтыку «ўнутраным морам», што азначала палітычны (а значыць і ваенны) кантроль над прыморскімі раёнамі Даніі, Прусіі, Швецыі, Лівоніі. Таксама трэба было прадухіліць расійскую агрэсію ў Лівонію. Зразумела, што ў XVI ст. такое было марай многіх балтыйскіх дзяржаў, але рэальнай моцы для гэтага ніводная з іх ні мела. Таму найбольш верагодным вынікам войн маглі стаць спрыяльныя гандлёвыя ўмовы, інтэнсіўны культурны абмен з краінамі-лідэрамі і, безумоўна, падрыхтоўка да новай вайны. Такім чынам, Лівонская вайна можа разглядаецца ў сувязі з агульнаеўрапейскімі працэсамі.

Прыём гістарычнай кампаратывістыкі. У адрозненне ад марскіх дзяржаў (Іспаніі, Партугаліі, Англіі, Францыі і іншых), якія вялі баявыя дзеянні ў асноўным на моры, нападаючы на ўзбярэжжа праціўніка, асаблівасць вайны за Балтыку – гэта яе сухапутны характар, таму і спусташэнні тэрыторыі Беларусі, як зоны вайны, былі вельмі жудасныя. Інтарэс да Балтыкі падаграваецца як унутранымі асаблівасцямі развіцця балтыйскіх дзяржаў, так і знешнімі прычынамі – рост багацця заходніх краін.

Прыём рэтраальтэрнатыўнага мадэлявання. Вучням прапануецца зрабіць пазнавальную мадэль: што было б, калі б у вайне перамагла Расія і прааналізаваць лёс шляхты ВКЛ. Асноўны тэзіс для стварэння мадэлі – апрычніна ў Расіі. 

Ванікі мадэлявання могуць быць такімі. На тэрыторыі Рэчы Паспалітай уводзіцца апрычніна, галоўным чынам супраць каталіцкай шляхты. Гэта стане падставай вайны з каталіцкімі дзяржавамі, тым больш, што ў Заходняй Еўропе ідзе вельмі жорсткае супрацьстаянне католікаў і пратэстантаў. ВКЛ ператворыцца ў зону баявых дзеянняў. Рэфлексуючы, вучні зазначаюць, што перамога Расіі – гэта катастрафічны варыянт для тагачаснай Беларусі. Таму цана, якую заплаціла Вялікае Княства Літоўскае за перамогу, можа разглядацца як дапусцімая: у выпадку перамогі Расіі, ахвяраў было б значна больш. Так апраўдваецца ў тых гістарычных умовах утварэнне Рэчы Паспалітай.


УРОК V
§ 2
	Тэма ўрока
	Мэта ўрока для вучняў

	Утварэнне Рэчы Паспалітай
	Вызначыць, чаму стала магчыма аб’яднанне ВКЛ і Польшчы.

	Асаблівасці ўрока і выкарыстанне прыёмаў мысленчай дзейнасці

	Прычыны аб’яднання дзвюх дзяржаў вельмі яскрава характаразуюць сутнасць магнацка-шляхецкага саслоўя Вялікага Княства Літоўскага. Вучням трэба падкрэсліць, што да ўтварэння Рэчы Паспалітай прывёў комплекс прычын, сярод якіх дамінавала жаданне атрымаць яшчэ больш вольнасцей. Працэс умацавання ВКЛ шляхту не турбаваў.

Прыём рэтраальтэрнатыўнага мадэлявання. Вучням прапануецца зрабіць пазнавальную мадэль: Іван IV стаў манархам Рэчы Паспалітай. Задача мадэлявання – успомніць асаблівасці развіцця Расіі.

Вынікі мадэлявання могуць быць прыкладна такімі, як на папярэднім уроку.


УРОК VI
§ 3
	Тэма ўрока
	Мэта ўрока для вучняў

	Дзяржаўны лад Рэчы Паспалітай
	Параўнаць асаблівасці палітычнага жыцця цэнтралізаваных краін Заходняй Еўропы і дзяржаўны лад Рэчы Паспалітай

	Асаблівасці ўрока і выкарыстанне прыёмаў мысленчай дзейнасці

	Разгляд дзяржаўнага лада Рэчы Паспалітай трэба звязаць з працэсам цэнтралізацыі і нараджэннем абсалютызму ў краінах Заходняй Еўропы пад час станаўлення капіталістычных адносін.

Прыём гістарычнай кампаратывістыкі. Абсалютная ўлада на Захадзе ўтваралася ва ўмовах развіцця капіталістычных адносін, калі сацыяльна-эканамічныя пазіцыі дваранства і духавенства значна аслабелі і ўмацоўваліся пазіцыі буржуазіі, што і выкарысталі манархі. Апора на буржуазію зараз рабіла супрацьвес дваранству, як у познім сярэднявеччы апора манархаў Заходняй Еўропы на гараджан забяспечыла пераадоленне феадальнай раздробленнасці і ўтварэнне цэнтралізаванай улады. Развіццё Польшчы і ВКЛ ішло іншым шляхам. Ад цэнтралізаванай, ўлада эвалюцыянізіравала да саслоўна-прадстаўнічай. У Заходняй Еўропе парламент стаў сродкам прымірэння манарха і дваран, платай апошнім за цэнтралізацыю ўлады. З’яўленне буржуазіі стала сродкам абмежавання ўлады парламентаў. 

Шэраг краін: Швецыя, Іспанія, Японія мелі вельмі вялікую, як і ў ВКЛ колькасць шляхты-дваран – да 10-12%. У Іспаніі (на тэрыторыях, вольных ад арабаў) роля парламента – картэсаў – была значнай з XII ст. Картэсы вырашалі шырокі спектр пытанняў, звязаных з перадачай прастолу, ажыцяўлення ўлады. Улада манарха перадавалася па спадчыне. Вялікая колькасць дваран стала адной з прычын геграфічных «адкрыццяў». Так улада вырашала два пытанні: папаўнення казны і пазбаўленне ад рыцараў. У Швецыі, як у ВКЛ, манарх выбіраўся. Аднак, пачынаючы з XVI ст., там умацоўваецца ўлада манарха. XVII ст. – гэта ўжо абсалютызм. Манархам у Швецыі ўдалося ўмацаваць уладу таму, што яны апіраліся на гараджан і вольных сялян землеўладальнікаў. У Японіі, у Новы час, замацавалася ўлада сёгунаў. Сёгунам, ваенным правіцелем краіны, мог стаць прадстаўнік любога роду, пры пэўнай ваеннай падтрымцы. Гэта вышэйшая форма шляхецкай вольнасці.

Такім чынам, вялікая колькасць шляхты вызначала асаблівасці развіцця некаторых краін: улада манарха была слабая, ці пэўным чынам кантралявалася, ці ўвогуле адсутнічала. Абсалютызм у такіх краінах немагчымы без з’яўлення значнай альтэрнатывы шляхце. Каб умацоўваць сваю ўладу, манархі могуць апірацца на гараджан, вольных землеўладальнікаў-сялян, ці буржуазію.

Прыем выяўлення таго, чаго не было. У ВКЛ адсутнасць сацыяльнага слоя, які мог стаць апорай манарха, прывяла да пашырэння ролі саслоўна-прадстаўнічага органа ўлады шляхты. Для разумення тэмы, трэба паставіць пытанне: якія сацыяльныя сілы маглі стаць апорай манарха ў ВКЛ? 

Такімі сіламі маглі стаць: сяляне-землеўладальнікі, гараджане, буржуазія.

Чаму сяляне-землеўладальнікі не сталі апорай манарха? У ВКЛ было прыгоннае права і сяляне былі ў залежнасці ад феадалаў. Чаму яны не былі свабоднымі? Адказ на гэта пытанне патрабуе ўспомніць прычыны ўвядзення прыгону. Нагадаем, што на другім уроку мы высветлілі, што адна з прычын прыгону – велізарная тэрыторыя ВКЛ. Таму ў сялян была магчымасць уцякаць ва Украіну. Каб прадухіліць уцёкі сялян, і ўводзіўся прыгон. Сходныя геаграфічныя ўмовы былі ў Расіі, і таму там таксама ўмацаваўся прыгон, як сродак утрымання сялян і эканамічнага кантролю над імі. Краіны Заходняй і Паўночнай Еўропы мелі іншыя геаграфічныя ўмовы. Толькі паўднёвыя раёны Швецыі прыгодныя для вядзення сельскай гаспадаркі і менавіта тут сканцэнтравана асноўная маса насельніцтва. У Швецыі сялянам проста няма куды ўцякаць. Таму ўводзіць законы, якія б прымацоўвалі сялян да зямлі, не было неабходнасці.

Чаму гараджане не сталі апорай манарха? Адказ на гэтае пытанне можна даць, калі ўспомніць матэрыял трэцяга ўрока. Гараджане не з’яўляліся значнай сацыяльнай сілай, так як іх роля ў эканамічным жыцці была невялікая. У Швецыі роля гараджан была больш значнай, чым у ВКЛ. Многія гарады з’яўляліся марскімі портамі, насельніцтва другіх гарадоў займалася выплаўкай жалеза, лоўляй рыбы і гандлем.

Чаму буржуазія не стала апорай манарха? Адказ на гэта пытане трэба звязваць з асаблівасцямі эканалічнага развіцця ВКЛ.

Такім чынам, у ВКЛ манарх не меў апоры, акрамя шляхты. Гэта звязана не столькі з асаблівасцямі эканамічнага развіцця, сколькі з прыродна-геаграфічнымі прычынымі фактарамі. Для таго, каб на Беларусі ў Новы час былі моцныя гарады, неабходны пэўныя ўмовы: наяўнасць жалезнай руды, наяўнасць мора (гарады з’яўляюцца портамі). Пры такіх умовах сялянства пераводзіцца на чынш, развіваецца гандаль і паступова сяляне становяцца вольнымі землеўладальнікамі. Яны і гараджане – апора манарха.


УРОК VII
§ 4

	Тэма ўрока
	Мэта ўрока для вучняў

	Палітычнае становішча Вялікага Княства Літоўскага ў другой палове XVI – пачатку XVII ст. 
	Прасачыць афармленне дзяржаўнага патрыятызму шляхты ВКЛ.

	Асаблівасці ўрока і выкарыстанне прыёмаў мысленчай дзейнасці

	Нацыянальныя ўяўленні ў Еўропе ўпершыню ўзнікаюць у асяродку гуманістычнай інтэлігенцыі Італіі ў эпоху Адраджэння. Падтрымліваюць нацыянальныя ідэі буржуа. Для іх гэта сродак барацьбы супраць царквы і дваранства. У Вялікім Княстве Літоўскім фарміруецца з’ява дзяржаўнага патрыятызму ў недрах феадальнага грамадства праз палітычнае самавызначэнне Княства ў Рэчы Паспалітай. Гэта яшчэ не нацыянальныя ўяўленні, а менавіта дзяржаўна-палітычныя. Але менавіта гэта быў крок да нацыянальнага літвінскага самавызначэння, якое фарміравалася ў складаных умовах: пры палітычным уціску шляхты і магнатаў Польшчы, а таксама пры масавай добраахвотнай паланізацыі літвінскай шляхты. Вучням важна зразумець, што дзяржаўны патрыятызм не быў масавай з’явай сярод шляхты і магнатаў, і быў накіраваны не на ўмацаванне сваёй, літвінскай дзяржавы, а на пашырэнне палітычных свабод і росту матэрыяльнага дабрабыту. А для гэтага патрэбна была пэўная адасобленасць ад Польшчы. 

Прыем гістарычнай кампаратывістыкі. Важна падкрэсліць адрозненне феадальнага светапогляду ад буржуазнага. Для буржуазіі дзяржаўныя інтарэсы маюць вялікае значэнне, так як яны змагаюцца з феадаламі і галоўная іх апора – моцная дзяржава. Для феадала галоўнае – яго мясцовыя інтарэсы. Параўнанне паказвае гістарычную заканамернасць: феадалы не маюць схільнасці да працы па ўмацаванню дзяржавы. Феадалы – гэта сепаратысцкія і эгаістычныя памкненні, барацьба з якімі ёсць сутнасцю любой дзяржавы. 

Настаўнік можа паставіць пытанне: ці мог стаць рэальнасцю ў Рэчы Паспалітай аналаг апрычніны Івана Грознага, тым больш, што сітуацыя з баярствам ў Расіі была вельмі падобнай на сітуацыю са шляхтай у Рэчы Паспалітай. Вучням важна растлумачыць, што размова ідзе менавіта пра аналаг, а не перанос апрычніны з Расіі ў Рэч Паспалітую.

Нагадаем, што Іван Грозны, распачынаючы апрычніну, сабраў вакол сябе верных людзей. Апрычнінай ён аб’явіў самыя багатыя раёны краіны. Апіраўся цар на гараждан і вольных сялян, якія яго падтрымлівалі не толькі таму, што баяліся яго помсты, але і таму, што ў апрычніне былі створаны найлепшыя ўмовы для вядзення гаспадаркі.

Настаўнік можа даць заданне: выявіць, якія раёны ВКЛ маглі стаць беларускай апрычнінай? 

Такім чынам, для таго, каб адказаць на гэта пытанне, трэба высветліць нацыянальную праналежнасць манархаў ВКЛ у XVI – XVII ст. Большасць манархаў былі іншародцамі. Таму праблемы ВКЛ былі для іх незразумелымі. Адпаведна, арганізаваць і рэалізаваць такі масштабны праект, як апрычніна, яны не маглі.


УРОК VIII
§ 5
	Тэма ўрока
	Мэта ўрока для вучняў

	Знешняя палітыка Рэчы Паспалітай у першай палове XVII ст.
	Выявіць сутнасць шляхецкага саслоўя ў Рэчы Паспалітай. 

	Асаблівасці ўрока і выкарыстанне прыёмаў мысленчай дзейнасці

	Амаль несупынныя войны Рэчы Паспалітай былі сродкам пашырэння сваіх правоў шляхтай. Яна змагалася не за дзяржаву, не за караля, не за веру, а за грошы і прывілеі. Яскравы прыклад – падзеі 1609 года, калі войска разышлося таму, што жаўнерам не заплацілі. Віна ў гэтым магнатаў. Пачатак інтэрвенцыі ў Расію звязаны таксама з дзейнасцю магната Адама Вішнявецкага, які зрабіў усё, каб уцягнуць караля ў авантуру. Такую сутнасць шляхты Рэчы Паспалітай важна паказаць на ўроку. 

Прыём гістарычнай кампаратывістыкі. Параўнаць войны Рэчы Паспалітай першай паловы XVII ст. і Трыццацігадовую вайну ў Заходняй і Цэнтральнай Еўропе. Там асновай сталі рэлігійныя супярэчнасці пратэстантаў і католікаў, да якіх былі дамешаны палітычныя інтарэсы цэнтралізаваных дзяржаў. Сама ж вайна стала сродкам усталявання новага светабачання капіталістычнай эпохі праз велізарныя ахвяры. Войны Рэчы Паспалітай не мелі такога выніку для яе. Войны сталі сродкам вырашэння геапалітычных праблем Рэчы Паспалітай і рэалізацыяй інтарэсаў магнатаў і не садзейнічалі светапоглядным зменам. Такім чынам, параўнанне значэння войн выяўляе асаблівасці развіцця Рэчы Паспалітай. 

Дадатковыя звесткі пра Яна Караля Хадкевіча, героя вайны са Швецыяй, пра яго сумесную дзейнасць з герцагам Альба і ўдзел у падаўленні нідэрландскай рэвалюцыі, даюць магчымасць паставіць праблемнае пытанне: ці можна лічыць яго патрыётам Беларусі? Гэта пытанне дапаможа вучням асэнсаваць складанасць сацыяльна-культурнай гісторыі Беларусі.


УРОК IX
§ 16
	Тэма ўрока
	Мэта ўрока для вучняў

	Беларуская вёска ў другой палове XVII – першай палове XVIII ст.
	Мэта ўрока ставіцца ў кантэксце альтэрнатыўнага мыслення. Вызначыць, як магла б развівацца гаспадарка Рэчы Паспалітай, калі б захаваліся новаўвядзенні, характэрныя для пасляваеннага аднаўлення.

	Асаблівасці ўрока і выкарыстанне прыёмаў мысленчай дзейнасці

	Дадзеная тэма – адна з асноўных у вучэбным курсе. 

У пачатку ўрока настаўнік дае кароткую інфармацыю пра войны другой паловы XVII – першай паловы XVIII ст. на Беларусі і іх наступствы, і вучні знаёмяцца з тэкстамі на стар. 80 (першы абзац), стар. 85 (апошні абзац) і стар. 86 (першы абзац). 

Прыём гістарычнай кампаратывістыкі. Для асэнсавання вучнямі наступстваў войн, яны параўноўваюцца з наступствамі для Беларусі Вялікай Айчыннай вайны 1941 – 1944 гадоў. Адзначаецца заканамернасць: для кантынентальных дзяржаў, якой і з’яўляецца Беларусь, войны заўсёды ідуць з велізарнымі ахвярамі.

Зазначаецца, што агульным для пасляваеннага адраджэння для краін Еўропы, пачынаючы з Новага часу, стала дзяржаўнае кіраванне эканомікай, ці пашырэнне ролі дзяржавы ў эканоміцы. Пасляваеннае адраджэнне на Беларусі адбываецца таксама праз дзяржаўнае кіраванне эканомікай.

Разглядаюцца паняцці эканоміі, староствы, а таксама чынш як галоўная форма павіннасцей сялян. Важна зазначыць, што праізвол землеўладальнікаў – шляхты, асабістыя інтарэсы якіх былі вышэй за дзяржаўныя, не дазволіў гаспадарцы Вялікага Княства Літоўскага развівацца ў накірунку таварна-грашовых адносін. 

Становішча на Беларусі пасля войн другой паловы XVII – першай паловы XVIII ст. можна параўнаць з вынікамі чумы ў Еўропе XIV ст. Велізарныя чалавечыя страты з цягам часу прывялі да адмены прыгону, скарачэння падаткаў і паляпшэння эканамічнага становішча сялян. Яны пераводзіліся на чынш, пашыраўся гандаль. У выніку чума стала адным з прычынных фактараў капіталізму. Чаму на Беларусі скарачэнне насельніцтва не прывяло да ўсталявання з’яў, характэрных для Заходняй Еўропы? Вучні разважаюць. Настаўнік паведамляе, што гэта пытанне стане асноўным на наступным уроку. 

Прыём рэтраальтэрнатыўнага мадэлявання. Вучням прапануецца зрабіць інтэлектуальную мадэль: што б было, калі б захаваўся чынш як галоўны від падаткаў? Адказ падводзіць вучняў да асэнсавання, што чынш – прагрэсіўная форма падаткаабкладання, магла б прывесці да пашырэння ўнутранага гандлю. У лепшым выпадку быў бы адменены прыгон. Але для гэтага трэба моц дзяржаўнай улады, каб утрымаць ад праізволу шляхту. Так як дзяржаўная ўлада была слабая, то і такі сцэнарый малаверагодны. 

Выяўленне таго, што не магчыма. Для пашырэння гандлю важна не толькі захаванне чыншу як галоўнай формы падаткаў, але і пэўная гаспадарчая спецыялізацыя сялян. Спецыялізацыя сельскай гаспадаркі магла прывесці да росту гарадоў і развіцця цэхаў, пераўтварэння іх у мануфактуры. Але аб’ектыўныя прычынныя фактары, у першую чаргу, адсутнасць спецыялізацыі па прыродна-кліматычным умовам, рабіла такі сцэнарый не рэальным. 

Мадэляванне дазваляе паставіць адкрытае пытанне: пры якіх умовах можа адбыцца інтэнсіфікацыя гаспадаркі Рэчы Паспалітай? 

Разгляд гэтага пытання прапануецца вучням на ўроках па тэмах «Гарады Беларусі ў другой палове XVII – першай палове XVIII ст.» і «Эканамічная стабілізацыя ў другой палове XVIII ст.»


УРОК X
§ 17
	Тэма ўрока
	Мэта ўрока для вучняў

	Сялянскі рух
	Чаму скарачэнне насельніцтва не прывяло да масавай антыфеадальнай барацьбы сялян, як гэта было ў Заходняй Еўропе пасля чумы?

	Асаблівасці ўрока і выкарыстанне прыёмаў мысленчай дзейнасці

	Прыём гістарычнай кампаратывістыкі. У адрозненне ад Заходняй Еўропы, дзе пасля чумы назіраўся масавы, дастаткова арганізаваны сялянскі рух, на Беларусі сялянскія выступлені былі лакальнымі. У чым прычыны? На Беларусі ўвага сялян-паўстанцаў была сканцэнтравана галоўным чынам на барацьбе з арэндатарамі, тады як у Заходняй Еўропе – на барацьбе з феадаламі. Супрацьдзеянне сялян на Захадзе мела рэлігійную аснову. На чале паўстанцаў стаялі прапаведнікі, якія крытыкавалі царкву. Менавіта на аснове крытыкі царквы і аб’ядноўваліся сяляне Захаду. На Беларусі рэлігійных матываў у сялянскай барацьбе не было. Першая прычына таму – асаблівасці эканамічнага развіцця. У Заходняй Еўропе XIV – XV ст. пашырыліся гандлёвыя сувязі. Гэта спрыяла трансфармацыі светапогляду людзей сярэдневяковага грамадства. Людзі зрабіліся больш вольнымі ад карпаратыўных скрэп і адчувалі сваю асобу самадастатковай. Падобных з’яў на Беларусі не было. Пры гэтым важны такі факт: чума, якая прынесла ў Заходнюю Еўропу жудасць масавай гібелі людзей, разам з тым палепшыла матэрыяльны стан тых, хто застаўся жыць. Другая прычына – асаблівасці адносін да працы праваслаўя і каталіцтва. Для апошняга актуальны тэзіс: «малітва і праца», для праваслаўя: «малітва». Прыклад таму – высокая, у параўнанні з праваслаўем, дабрачынная актыўнасць каталіцтва. Можна сказаць і так: каталіцтва больш, чым праваслаўе, арыентуе чалавека на змены ў яго зямным існаванні. Так як эканамічных падстаў для фарміравання новага светапогляду праз гандаль не было, а асноўная маса сялянства Беларусі захоўвала светапогляд праваслаўя, то і асновы для грунтоўных сацыяльных і эканамічных змен на Беларусі пасля войн не было. Да таго ж страты пасля вайны былі не толькі людскімі, але і матэрыяльнымі. Жыхары Беларусі не сталі багацейшымі  пасля войн, наадварот, тыя, хто застаўся жыць, збяднелі. Такім чынам, выяўляецца гістарычная заканамернасць: пагаршэнне эканамічнага становішча насельніцтва не спрыяе масавым арганізаваным выступленням.


УРОК XI
§18
	Тэма ўрока
	Мэта ўрока для вучняў

	Гарады Беларусі ў другой палове XVII – першай палове XVIII ст.
	Параўнаць прычыны ўзнікнення і сацыяльную ролю мануфактур на Беларусі, у Расіі і ў Заходняй Еўропе.

	Асаблівасці ўрока і выкарыстанне прыёмаў мысленчай дзейнасці

	Дадзеная тэма адна з асноўных у вучэбным курсе. 

Вывад па тэме ў канцы параграфа (стар. 107) здаецца вельмі смелым: з адраджэннем гарадоў і гандлю да сярэдзіны XVIII ст. узнікаюць новыя, капіталістычныя адносіны. Тут назіраецца «падгонка» гістарычнай рэальнасці пад адпаведнасць патрабаванням фармацыйнага падыходу: раз у Заходняй Еўропе XVIII ст. ужо існуюць капіталістычныя адносіны, то і на Беларусі яны павінны быць. 

Простае параўнанне двух з’яў – мануфактур на Беларусі і ў Заходняй Еўропе (прыём гістарычнай кампаратывістыкі) – дае ўяўленне пра сутнасць апошніх на Беларусі і дазваляе гаварыць аб іх сацыяльных паследствах. Але ў першую чаргу трэба скласці ўяўленне ў вучняў пра сапраўднае становішча гарадоў на Беларусі. Прастое чытанне двух першых пунктаў параграфа паказвае сапраўднае становішча беларускіх гарадоў у першай палове XVIII ст. Адраджэнне сельскай гаспадаркі, дзякуючы чыншу, не стала каталізатарам развіцця горада, так як вельмі хутка сяляне перайшлі зноў амаль што да натуральнай гаспадаркі. Кірмашы не сталі агульнадзяржаўнай з’явай, а мелі месца ў асобных уладаннях магнатаў. Хаця  кірмаш у Зэльве і быў адным з буйнейшых ва Усходняй Еўропе, гэта была асобная ініцыятыва аднаго магната, па якой судзіць аб эканамічным становішчы ўсёй дзяржавы немагчыма. 

Рэч Паспалітая нават у сярэдзіне XVIII ст. уяўляла сабой сукупнасць магнацкіх уладанняў, самыя буйныя з якіх з’яўляліся дзяржавамі ў дзяржаве. Да 1764 г. існавалі прыватныя мытні на межах магнацкіх уладаняў, тады як Заходняя Еўропа пазбавілася ад іх яшчэ ў XV ст. пад час цэнтралізацыі. Аб тым, што эканоміка і гарады на Беларусі былі вельмі слабымі, сведчаць наступныя факты: асноўная частка насельніцтва збяднела, гандаль належыў замежным купцам (стар. 104), мануфактуры адкрываюцца не ў гарадах, а ва ўладаннях магнатаў. 

Прыём гістарычнай кампаратывістыкі. Параўнаем мануфактуры ў Заходняй Еўропе і на Беларусі. На Захадзе мануфактурамі валодалі часцей за ўсё гараджане – былыя цэхавыя майстры, ліхвяры, купцы. Яны і сфарміруюць буржуазію. На Беларусі мануфактуры належаць магнатам – феадалам, якія галоўны прыбытак атрымоўваюць за кошт сялянскай працы на зямлі. Майстры запрашаліся з Еўропы. Мануфактурныя рабочыя – гарадская моладзь, якая яшчэ не авалодала пэўнай рамеснай спецыяльнасцю, і прыгонныя сяляне.   Заходнееўрапейскія мануфактуры вырабляюць хадавы тавар, інакш, тавары агульнага попыту. Увогуле, прызначэнне мануфактур – рост аб’ёмаў вытворчасці і паніжэнне кошту тавараў праз рост аб’ёмаў вытворчасці. На Беларусі інакш: мануфактуры вырабляюць прадметы раскошы і не арыентуюцца на масавага пакупніка. Афармляецца цікавая сітуацыя: у краіне, якая панесла велізарныя страты ад войн, дзе насельніцтва збяднела, мануфактуры арыентаваны на элітарнага пакупніка, у той час, як попыт на хадавыя тавары агульнага спажывання не выконваецца. Зразумела, што беларускія мануфактуры не могуць мець значных сацыяльных наступстваў і не з’яўляюцца капіталістычнымі прадпрыемствамі. 

Таксама важна параўнаць мануфактуры Беларусі і Расіі другой паловы XVII – першай паловы XVIII ст. Галоўнае адрозненне ў тым, што рускія мануфактуры належаць не толькі феадалам, але і купцам, як мясцовым, так і замежным і, што самае галоўнае, дзяржаве. Замежныя купцы працуюць з дазволу Раманавых і для інтарэсаў дзяржавы. Асноўнымі былі металургічныя вырабы. А гэта так неабходная ў той час зброя. Такім чынам, ні рускія, ні беларускія мануфактуры не ўплывалі на сацыяльныя змены. Але рускія мануфактуры рабілі больш моцнай дзяржаву, тады як беларускія давалі багацце толькі магнатам, а інтарэсы дзяржавы для магнатаў амаль не існавалі (калі не ўлічваць канкрэтных асоб). 

На Захадзе мануфактуры ўзнікалі дзякуючы авечкагадоўлі, попыту на сукно, развіццю гандлёвых адносін, дзякуючы спецыялізацыі гаспадаркі і «агараджванню». Яны мелі грунтоўны ўплыў на грамадскія адносіны. На Беларусі мануфактуры ўзнікалі не на аснове аб’ектыўных прычын, а былі пераняты з Захаду. У адрозненне ад Расіі, мануфактуры не арыентаваліся на патрэбы дзяржавы. Беларускія мануфактуры не мелі сацыяльных наступстваў.

Праведзенае параўнанне выяўляе факт уплыву: мануфактуры прыйшлі з Захаду як адказ на яго эканамічную і ваенную моц, але значнай ролі ў жыцці Вялікага Княства Літоўскага яны не адыгралі. 

Далей вучням прапаноўваецца адкрытае пытанне: пры якіх умовах мануфактуры маглі б мець значную ролю ў сацыяльна-эканамічным жыцці Вялікага Княства Літоўскага?

Пасля таго, як вучні выказалі меркаванні, настаўнік паведамляе, што на наступным уроку гэта пытанне стане адным з цэнтральных.


УРОК XII
§ 8
	Тэма ўрока
	Мэта ўрока для вучняў

	Рэфармацыя ў Беларусі
	Вызначыць асаблівасці гістарычнай з’явы Рэфармацыі на Беларусі праз сапастаўленне з Рэфармацыяй ў Заходняй Еўропе.

	Асаблівасці ўрока і выкарыстанне прыёмаў мысленчай дзейнасці

	Рэфармацыя – гэта працэс змены каштоўнасцей у капіталістычным грамадстве, якую арганізуе буржуазія і яе падтрымліваюць шырокія народныя масы, уцягнутыя ў таварна-грашовыя адносіны. На Беларусі буржуазія адсутнічала. Значыць, Рэфармацыю тут падтрымалі іншыя сацыяльныя слаі, якія выкарыстоўвалі яе ідэі для рэалізацыі сваіх мэт. Адказ на пытанне, якія гэта слаі, і якія ў іх мэты, і складае сутнасць урока.

Прыём стварэнне «ідэальных тыпаў». Вучням прапаноўваецца скласці «ідэальны тып» капіталізму. Вынікі мадэлявання такія.

1) авечкагадоўля;

7) Асветніцтва;

2) чума;

8) развіты ўнутраны і знешні гандаль;

3) ліхвярства;

9) наёмныя рабочыя;

4) мануфактуры;

10) буржуазія;

5) Адражэнне;

11) рост гарадскога насельніцтва;

6) «гандаль» з калоніямі;

12) рэфармацыя

Пасля гэтага, вучням па групах прапаноўваецца скласці «ідэальны тып» гістарычнай з’явы Рэфармацыі. Яе прыкметы:

1. змена светапоглядных каштоўнасцей;

а) лютэранства: дамінаванне веры над абрадамі;

б) кальвінізм: ідэя прадвызначанасці лёсу чалавека;

2) падрыў уплыву царквы праз развіццё свецкай адукацыі, праз канфіскацыю зямельных і іншых уладанняў;

3) буржуазныя рэвалюцыі (першая – у Нідэрландах 1566 – 1609);

4) рэлігійныя войны на фізічнае знішчэнне;

5) ідэя верацярпімасці ў выніку войн.

Сэнс стварэння «ідэальных тыпаў» у тым, каб суаднесці ідэальную мадэль з рэальнасцю. Вучням прапаноўваецца суаднесці прыкметы капіталізму, як «ідэальнага тыпу», з сацыяльна-эканамічным становішчам на Беларусі ў сярэдзіне XVI – сярэдзіне XVIII стагодзяў. Чакаемыя варыянты адказаў:

1) у параўнанні з Еўропай у ВКЛ гандаль не развіты;

2) мануфактуры з’яўляюцца ў першай палове XVIII стагоддзя, але асноўная вытворчасць на ўзроўні, ні цэхавых аб’яднанняў;

3) няма наёмных рабочых, сяляне запрыгоненыя;

4) буржуазія, як сацыяльны клас, адсутнічае;

5) у светапоглядзе дамінуюць каштоўнасці каталіцтва і праваслаўя, а не свецкія каштоўнасці;

6) назіраецца рост гарадоў і пашырэнне гандлю.

Чакаемы адказ вучняў пасля аналізу: капіталістычныя адносіны знаходзіліся ў стане зараджэння, т.я. назіраецца рост гарадоў і пашырэнне гандлю, а дамінуюць феадальныя адносіны. Аднак, Рэфармацыя была. Чаму?

Прыём гістарычнай кампаратывістыкі. Рэфармацыя была прынесена з Прусіі, і яе ідэі падтрымалі магнаты як сродак абароны супраць засілля польскай шляхты. Таму прычынай таго, што на Беларусі пашыраюцца ідэі Рэфармацыі, можна лічыць Люблінскую ўнію. Такім чынам, прычыны Рэфармацыі на Беларусі не сацыяльна-эканамічныя і культурна-рэлігійныя, а палітычныя. Калі ў Цэнтральнай і Заходняй Еўропе Рэфармацыя была падтрымана буржуазіяй, то на Беларусі магнатамі, незадаволенымі польскім палітычным уціскам, і невялікай колькасцю інтэлектуалаў-гуманістаў. Барацьба супраць каталіцтва насіла не столькі рэлігійны характар, колькі палітычны. У Еўропе Рэфармацыю падтрымалі народныя масы, уключаныя ў працэс таварна-грашовых адносін. Таму рэфармацыйны рух нёс з сабой і войны на фізічнае знішчэнне. Рэлігійных войн на Беларусі не было, т.я.:

- сяляне не падтрымалі рэфармацыю;

- магнаты-рэфарматары займалі вышэйшыя дзяржаўныя пасады, пераважалі ў складзе паноў-рады і праводзілі рашэнні, якія былі выгадны ім, але землі царквы не канфіскоўвалі;

- каталіцкая царква карысталася падтрымкай улад і была моцнай, войны не правакавала. 

На Беларусі Рэфармацыя мела наступныя вынікі.

1) 1563 віленскі прывілей Жыгімонта ІІ аб ураўненні ў правах шляхты рознага веравызнання. 1573 у Рэчы Паспалітай Варшаўская канфедэрацыя прыняла акт аб свабодзе веравызнання – тэкст увайшоў у ІІІ статут ВКЛ.

2) Рэфармацыя будавалася на ідэях гуманізму і прынесла адзначаныя вамі яго праяўленні ў сацыяльна-духоўнае жыцце ВКЛ. Таму тут адчыняюцца школы, шпіталі, друкарні, развіваецца публіцыстычная літаратура, пішуцца творы ў абарону родная мовы, адстойваецца свабода асобы.

Такім чынам, гістарычнае параўнанне выявіла моцны ўплыў рэфарматарскіх ідэй на Беларусі, але так як прычынныя фактары тут былі іншымі, то і наступствы Рэфармацыі былі таксама іншымі.


УРОК XIII
§ 9
	Тэма ўрока
	Мэта ўрока для вучняў

	Контррэфармацыя ў Беларусі
	Чаму на Беларусі Контррэфармацыя перамагла хутка і адносна бяскроўна?

	Асаблівасці ўрока і выкарыстанне прыёмаў мысленчай дзейнасці

	Прыём гістарычнай кампаратывістыкі.

Вучням трэба нагадаць, што з курса сусветнай гісторыі яны ведаюць, што Конртрэфармацыя перамагла ў Польшчы, Італіі, Паўднёвай Германіі – гэта краіны, якія былі раздробленыя палітычна (ці на магнацкія ўдзелы, як Польшча), у іх адсутнічала цэнтралізаваная ўлада і там не былі развітыя капіталістычныя адносіны. У  пачатку XVI ст. ідуць войны паміж Іспаніяй і Францыяй на тэрыторыі Італіі за ўплыў у рэгіёне. Іспанія пасля рэканкісты была аплотам каталіцтва і літаральна душыла ўсе праявы рэфармацыі.  Пратэстантаў у Паўночнай Германіі падтрымлівала пратэстанцкая Швецыя. Геманія была раздробленай, і моц швецкай арміі зрабіла сваю справу. У цэнтралізаваных краінах з капіталістычнымі адносінамі на этапе фарміравання, дзе, да таго ж, Рэфармацыю падтрымалі і феадальныя вярхі, яна перамагла (гэта Англія, Францыя, Данія і Швецыя – тут сказалася цэнтралізаваная ўлада і падтрымка Рэфармацыі з боку феадалаў (Всемирная история Нового времени XVI-XVIII вв. / Учебное пособие. – Минск. – 2010 г. - стр. 40.) Такім чынам, выяўлены заканамернасці перамогі Контррэфармацыі: неразвітыя капіталістычныя адносіны (значыць, Рэфармацыю не падтрымалі народныя массы) і палітычная раздробленасць, ці, інакш, адсутнасць цэнтралізаванай улады.

На Беларусі былі ўсе перадумовы для перамогі Контррэфармацыі.


УРОК XIV
§ 10

	Тэма ўрока
	Мэта ўрока для вучняў

	Брэсцкая царкоўная ўнія
	Выявіць уплыў Рэфармацыі на культурна-духоўныя працэсы на Беларусі.

	Асаблівасці ўрока і выкарыстанне прыёмаў мысленчай дзейнасці

	Прыём гістарычнай кампаратывістыкі.

Каталіцкая царква губляла ўплыў у Еўропе. Гэта стала адной з прычын заключэння царкоўнай уніі. Вучням трэба растлумачыць, што яшчэ з Ягайлы ў грамадстве Вялікага Княства Літоўскага час ад часу ўздымаліся ідэі аб’яднання праваслаўных і католікаў пад рукой Рыма. Зараз гэта стала рэальнасцю. Прычыны дзве: Рэфармацыя ў Еўропе і ўтварэнне Рэчы Паспалітай. Польшча і каталіцкая царква не маглі дапусціць умяшальніцтва Масквы ў інтарэсы Рэчы Паспалітай. Такім чынам, устаноўлены факт уплыву рэфармацыі як аднаго з галоўных фактараў заключэння Брэсцкай уніі.

Можна зрабіць наступную выснову: Рэфармацыя ў Еўропе, стымулюючы капіталістычныя адносіны, стала для Беларусі фактарам стабілізацыі традыцыйнага хрысціянства.


УРОК XV
§ 12
	Тэма ўрока
	Мэта ўрока для вучняў

	Казацка-сялянская вайна 1648-1651 гг. на беларускіх землях
	Выявіць ролю казакоў у грамадскім жыцці Беларусі

	Асаблівасці ўрока і выкарыстанне прыёмаў мысленчай дзейнасці

	У гэтым параграфе вучні сустракаюцца са з’явай, нехарактэрнай для большасці краін Еўропы: наяўнасць вялікай колькасці вольных воінаў (казакоў). Асобую ўвагу вучняў трэба акцэнтаваць на паняццях: рыестр, самакіраванне, падначаленне каралеўскай уладзе.

Прыём рэтраальтэрнатыўнага мадэлявання. Вучням прапануецца скласці пазнавальную мадэль: як бы развіваліся падзеі, калі б Уладзіслаў IV з падтрымкай казакоў распачаў вайну супраць шляхты?

У якасці базавых характарыстык трэба зазначыць праваслаўную веру казакоў, іх самакіраванне, наяўнасць царкоўнай уніі, якая вельмі не падабалася казакам, іх цесныя сувязі з татарамі. Неабходна ўлічваць і падтрымку казакоў з боку сялян і гараджан. Важна прааналізаваць і фінансавыя магчымасці караля і казакоў, а таксама некаторых гарадоў, якія патанцыяльна маглі б патрымаць антышляхецкую вайну.

Стварэнне такой мадэлі – справа складанай пазакласнай работы з выкарыстаннем спецыяльнай літаратуры. Аднак такая праца цікавая для вучняў магчымасцю стратэгічнага планавання (накшталт віртуальных гульняў).

Такая мадэль дапаможа зразумець, ці ўяўлялі казакі рэальную сілу для барацьбы супраць шляхты, а значыць для ўтварэння цэнтралізаванай манархіі.


УРОК XVI
§ 13
	Тэма ўрока
	Мэта ўрока для вучняў

	Вайна Расіі з Рэччу Паспалітай 1654 – 1667 гг.
	Чаму для Рэчы Паспалітай падзеі 1654 – 1667 гадоў былі вельмі разбуральнымі?

	Асаблівасці ўрока і выкарыстанне прыёмаў мысленчай дзейнасці

	Перад урокам вучням можна парэкамендаваць польскі фільм «Патоп» па раману Г.Сянкевіча, а падчас урока разабраць лёс і дзейнасць аршанскага кашталяна Кміціца. Рэальны Кміціц падчас вайны са шведамі арганізаваў супраць караля так званую «кміцянскую» канфедэрацыю, так як яму не заплацілі ў час грошы. Аналіз рэальнага і літаратурнага вобраза Кміціца дазваляе паставіць пытанне аб прычынах несупадзення гістарычнага і літаратурнага вобраза. Гэтыя прычыны, на нашу думку, крыюцца ў неабходнасці пэўнай ідэалізацыі гісторыі для выхавання польскай моладзі. Без ідэалізацыі польская гісторыя (і таксама наша ў гэты час) выглядае вельмі непрывабна: выяўляецца шмат памылак, якія дапускалі ўлады, а таксама абазначаецца галоўная перашкода да прагрэсіўнага развіцця грамадства – шляхта з яе анархічнымі каштоўнасцямі. Да таго ж, фільм дапаможа вобразна ўспрымаць матэрыял урока.

Прыём «сустрэчнае цячэнне».

Шведскі кароль Густаў Адольф (1611 – 1632) усвядоміў, якія перспектывы адкрывае паляпшэнне якасці ліцця металу для гармат, і прыступіў да цэнтралізаваных работ па стварэнню лёгкай палявой артылерыі. Работы працягваліся больш за дзесяць гадоў, і ў канцы 1629 была створаная «лёгкая палкавая гармата», regementsstycke. У адрозненне ад папярэдніх узораў еўрапейскага ўзбраення, regementsstycke была значна лягчэй за кошт тонкіх сценак ствала. Яе мог перавозіць адзін конь або 2-3 пяхотнікі. З-за тонкіх сценак гармата не магла страляць ядрамі, сакрэт regementsstycke складаўся ў тым, што гэта была першая гармата, прызначаная для стральбы карцеччу. Дзякуючы прымяненню спецыяльных патронаў, гармата праводзіла да шасці стрэлаў у хвіліну, літаральна засыпаючы ворага карцеччу.

Дзякуючы новаму, больш эфектыўнаму ўзбраенню, Густаў Адольф адмовіўся ад наёмнай арміі і стварыў першую ў Еўропе рэгулярную армію на аснове рэкруцкіх набораў. Для ўтрымання шматлікай рэгулярнай арміі ствараецца ўнікальная падатковая сістэма – уводзіцца пазямельны падатак.

Стварэнне новай (сучаснай) арміі, узброенай перадавой зброяй, спарадзіла хвалю шведскіх заваёў. Да сярэдзіны XVII стагоддзя шведы сталі гаспадарамі Цэнтральнай Еўропы, у ваенных паходах іх войскі дасягалі паўднёвай Германіі і нават Украіны. Гучныя перамогі шведаў выклікалі хвалю запазычанняў тэхналогій і сацыяльна-ваеннай арганізацыі перш за ўсё краінамі, які пацярпелі паразу ад шведаў: Германскімі княствамі, Імперыяй Габсбургаў, Даніяй, Расіяй.

Польшча ж, наадварот, не змагла пераняць інавацыі шведаў, так як у ёй адсутнічала «сустрэчнае цячэнне думкі». Іншымі словамі, сацыяльна-палітычнае развіццё Польшчы ў XVII, тым больш XVIII, стагоддзях не ўтрымоўвала тых тэндэнцый, якія спрыялі б арганізацыі запазычання. Гаворка ідзе пра адсутнасць магутнай цэнтральнай улады, якая змагла б правесці адпаведныя сацыяльныя і ваенныя пераўтварэнні: ўвесці адзіную падатковую сістэму, праводзіць рэгулярныя рэкруцкія наборы і арганізаваць прамысловую (мануфактурную) вытворчасць новага ўзбраення. Наадварот, Рэч Паспалітая ўсё больш і больш грузне ў магнацкай анархіі (раман Сянкевіча добра гэта паказвае), якая перыядычна прыводзіць да грамадзянскіх войн. 

Такім чынам, вучні бачаць, чаму падзеі 1654 – 1667 гадоў былі такімі разбуральнымі, што трэба было мяняць у краіне, хто перашкаджаў зменам.


УРОК XVII
§ 14
	Тэма ўрока
	Мэта ўрока для вучняў

	Беларусь у гады Паўночнай вайны 1700 – 1721 гг.
	Чаму для Рэчы Паспалітай Паўночная вайна была вельмі разбуральнай?

	Асаблівасці ўрока і выкарыстанне прыёмаў мысленчай дзейнасці

	Калі на папярэднім уроку вылучылі, што перашкаджала Рэчы Паспалітай стаць моцнай краінай, то на гэтым уроку важна акцэнтаваць увагу на тым, што Рэч Паспалітая ўпершыню сутыкнулася з дзяржавамі, якія пад уплывам Захаду правялі пэўныя пераўтварэнні, хаця і без грунтоўных сацыяльных змен –  толькі воляй дзяржавы. Да гэтага Рэч Паспалітая была больш-менш на ўзроўні сваіх праціўнікаў. Калі вайна са Швецыяй 1655 – 1660 гг. выявіла слабасць Польшчы ў барацьбе з цэнтралізаванай краінай, то вайна 1700 – 1721 гг. паказала, як Рэч Паспалітая адстала, дзякуючы шляхецкай анархіі. Яна сутыкнулася з новымі еўрапейскімі дзяржавамі.


УРОК XVIII
§15
	Тэма ўрока
	Мэта ўрока для вучняў

	Барацьба магнацкіх груповак
	Вызначыць, да чаго прывёў Рэч Паспалітую шляхецкі анархізм.

	Асаблівасці ўрока і выкарыстанне прыёмаў мысленчай дзейнасці

	Такая ж мэта будзе і на наступным уроку.

Важна падкрэсліць, што пачатак XVIII ст. – гэта час цэнтралізацыі ў Заходняй Еўропе. Таксама трэба звярнуць увагу вучняў на тое, што барацьба шляхецкіх груповак – гэта спецыфічная з’ява феадальнага грамадства.


УРОК XIX
§ 23
	Тэма ўрока
	Мэта ўрока для вучняў

	Палітычны крызіс Рэчы Паспалітай
	Вызначыць, да чаго прывёў Рэч Паспалітую шляхецкі анархізм.

	Асаблівасці ўрока і выкарыстанне прыёмаў мысленчай дзейнасці

	Прыём гістарычнай кампаратывістыкі. XVIII ст. у Еўропе – гэта час рэлігійнага свету, Асветніцтва. Моцныя цэнтралізаваныя дзяржавы пераходзяць да замацавання свайго міжнароднага статусу, іншыя ствараюць кааліцыі, каб яго палепшыць. У 1756 – 1763 гг. ідзе, па-сутнасці, першая сусветная вайна за калоніі, за сферы эканамічнага, а не толькі палітычнага, уплыву.

У Рэчы Паспалітай, наадварот, рэлігійнае пытанне на першым месцы. Рэч Паспалітая не ўдзельнічае ў падзеле свету, а сама становіцца аб’ектам падзелу вялікіх краін. Прычына – Рэч Паспалітая не праводзіць змен, якія дыктуе эпоха капіталізму ў Еўропе.

Такім чынам, выяўлена, што Рэч Паспалітая, не ўлічваючы тэндэнцыі і заканамернасці развіцця Еўропы, зрабілася ахвярай.

Увагу вучняў важна акцэнтаваць на тым, што гісторыя мае пэўныя заканамерныя тэндэнцыі, парушэнне каторых пагражае развалам і палітычнай смерцю дзяржаве.


УРОК XX
§ 22
	Тэма ўрока
	Мэта ўрока для вучняў

	Эканамічная стабілізацыя ў другой палове XVIII ст.
	Стварыць пазнавальную мадэль і прааналізаваць яе: што трэба зрабіць у Рэчы Паспалітай для арганізацыі моцнай таварна-грашовай эканомікі

	Асаблівасці ўрока і выкарыстанне прыёмаў мысленчай дзейнасці

	Дадзеная тэма адна з асноўных у вучэбным курсе. 

Моцная таварна-грашовая эканоміка з мануфактурнай вытворчасцю, прамысловым вырабам зброі і тавараў масавага попыту, абмежаванне свавольства шляхты, ліквідацыя мытняў на межах магнацкіх уладанняў, моцная цэнтралізаваная ўлада караля з апорай на самых багатых магнатаў, рэкруцкімі наборамі як у Швецыі (ці вярбовачнымі наборамі як у Францыі і Англіі), акрамя шляхецкага войска, налажанная падатковая сістэма – вось, на нашу думку, прыкметы моцнай Рэчы Паспалітай з пункту гледжання аптымальнага варыянта развіцця краіны. Сутнасць урока ў тым, каб вучні адказалі на пытанне: што трэба зрабіць, каб такія сацыяльна-эканамічныя праявы сталі рэальнасцю? 

На першым этапе ўрока вучні аналізуюць тыя эканамічныя праблемы, якія мелі месца ў краіне, і спробы іх вырашэння. 

На другім этапе, апіраючыся на інфармацыю аб спосабах рашэння праблем уладамі Рэчы Паспалітай і асобнымі магнатамі, вучні робяць прагноз: як магла б развівацца сацыяльна-эканамічная сітуацыя ў самым лепшым выпадку?  

Вынікі рэтраальтэрнатыўнага мадэліравання могуць быць такімі:

1. Цэнтралізацыя, узмацненне ўлады караля і найбольш багатых магнатаў.

2. Сродкі магнатаў могуць выкарыстоўвацца на арганізацыю мануфактурнай і фабрычнай вытворчасці на патрэбы дзяржавы.

3. Развіваюцца таварна-грашовыя адносіны праз актывізацыю гандлю; закладваюцца перадумовы для капіталістычных адносін.

4. Паляпшэнне стану фінансавай сістэмы праз агульныя для ўсіх грамадзян падаткі, што можа прывесці да паляпшэння фінансавання арміі і яе фарміравання на рэкруцкай аснове, а таксама фінансавання дзяржаўных прамысловых і ваенных праграм.

5. Адмена прыгону і выкарыстанне наёмных рабочых на мануфактурах, што паскорыць развіццё мануфактур, а затым і фабрык, а таксама дасць магчымасць уладам набіраць вайскоўцаў.

6. Сельская гаспадарка робіцца больш эфектыўнай, павышаюцца ўраджаі, пашыраецца спецыялізацыя: вырошчванне бульбы, тэхнічных культур, збожжа.

На трэцім этапе вучні знаёмяцца з тым становішчам у краіне, якое рэальна мела месца. 

На чацвёртым этапе вучні прапаноўваюць, што і як трэба было зрабіць у Рэчы Паспалітай, каб спрагназаваны варыянт сапраўды стаў рэальнасцю.

Вучняў трэба падвесці да думкі, што ў аднаўленні краіны павінна быць вялікая роля джяржавы. Гэта з’яўляецца спецыфікай развіцця нашай краіны. На захадзе Еўропы капіталістычныя адносіны з’яўляліся дзякуючы канкрэтным прычынным фактарам і былі ўнутранай асаблівасцю Захада, сутнасцю яго сацыяльна-эканамічных працэсаў, а не вынікам нейкіх звышнатуральных здольнасцей еўрапейцаў. На Беларусі фактары, якія б маглі спрыяць станаўленню капіталізму, адсутнічалі. Каб выступаць на роўных з Захадам, на Беларусі павінна быць моцная дзяржаўная ўлада, якая арганізуе грамадскія змены, накіраваныя на развіццё прамысловасці. Так, трэба акцэнтаваць увагу вучняў на дзейнасці Антонія Тызенгаўза. Мэта сялянскай рэформы была, скажам так, традыцыйная для Беларусі: узяць сродкі з вёскі на тагачасную «індустрыялізацыю». Тут напрошваецца аналогія са сталыпінскай рэформай і, безумоўна, сталінскай індустрыялізацыяй. 

Трэба паставіць пытанне: дзе бралі сродкі на «індустрыялізацыю» заходнееўрапейскія дзяржавы? Адказ: сродкі бралі з калоній шляхам рабаўніцтва. Менавіта калоніі і сталі тым фундаментам, на якім быў узведзены гмах капіталізму. У Рэчы Паспалітай калоній не было, як не было іх і ў царскай Расіі, як і ў Савецкага Саюза. Гэта асноўная прычына таго, што сялянства станавілася крыніцай сродкаў на аднаўленне дзяржавы. 

Таксама важна звярнуць увагу вучняў, што амаль асноўнай перашкодай для сацыяльна-эканамічнага развіцця з’яўлялася шляхта. Што рабіць для пераадолення гэтай перашкоды? Выкарыстоўваючы прыём гістарычнай кампаратывістыкі, можна зазначыць, што Японія ў сярэдзіне XIX ст., падчас правядзення рэформ імператара Муцухіта ў 1868 – 1873 гг., вырашала сходную праблему: супрацьстаянне феадалаў перашкаджала буржуазным рэформам. Выхад быў знойдзены ў стварэнні рэгулярнай арміі, узброенай агнястрэльнай зброяй. Дзяржаўныя ўлады, выкарыстоўваючы гэту армію, фізічна знішчалі японскіх феадалаў. Аналогія напрошваецца вельмі суровая: а ці рэальна было зрабіць тое ж у Рэчы Паспалітай у сярэдзіне XVIII ст.? Адказ на гэта пытанне патрабуе ад вучняў прааналізаваць магчымасці сялянства, гараджан і казакоў у барацьбе са шляхтай на баку дзяржавы, а таксама вынікі такой барацьбы. Аналіз гэтых вынікаў стане магчымым сцэнарыем развіцця падзей. Важна нагадаць, што для Японіі такі сцэнарый быў дапусцімы, так як яна з’яўляецца адносна ізаляванай краінай (хаця самі рэформы 1868 – 1873 гг. пачаліся пад уплываў заходніх дзяржаў – яны і справакавалі змены, дзякуючы якім Японія стала адной з самых магутных краін), тады як Беларусь мае мноства суседзяў, якія з легкасцю ўмешваліся ў яе гістарычнае развіццё. Так у вучняў фарміруецца прадстаўленне пра асаблівасці развіцця нашага грамадства, пра тыя сацыяльныя і эканамічныя праблемы, якія абумоўлены прычыннымі фактарамі развіцця. Пераадоленне гэтых праблем азначае стварэнне канкурэнтаздольнага грамадства на Беларусі і патрабуе вялікіх намаганняў з боку дзяржавы і ўсяго народа.

Яшчэ адзін  варыянт вырашэння «шляхецкай» праблемы прадстаўляе вопыт Іспаніі і Партугаліі. Для гэтых краін геаграфічныя «адкрыцці» сталі сродкам пазбавіцца ад ідальга, якія пасля рэканкісты ўяўлялі сабой вялікую небяспеку для цэласнасці толькі ўтвораных дзяржаў. На Беларусі не было магчымасці падобным шляхам пазбавіцца ад шляхты, якая ўсю сваю разбуральную энергію накіравала ўнутр краіны. Адсюль і шматлікія праблемы сацыяльна-эканамічнага, палітычнага і ваеннага развіцця. 

Такім чынам, вынікам параўнання становіцца «адкрыццё» наступнай гістарычнай заканамернасці: на пэўным этапе развіцця таго ці іншага грамадства феадалы (ці гэта можа быць іншая праслойка грамадства, напрыклад, алігархія) становяцца значнай перашкодай для сацыяльнага прагрэсу.

Выкарыстоўваючы прыём гістарычнай кампаратывістыкі, выяўляем уплыў заходнееўрапейскага Асветніцтва на Беларусі. Можна гаварыць аб тым, што ў Рэчы Паспалітай ідэі Асветніцтва рэалізоўваліся не толькі ў стварэнні магнацкіх прадпрыемстваў, але і самі змены ў эканамічным жыцці былі вызваны ўплывам Асветніцтва. Такім чынам, фіксуецца факт прамога пазітыўнага ўплыву Асветніцтва на магнатаў Рэчы Паспалітай.

Напрыканцы ўрока, калі ўсе абазначаныя пытаніі будуць прапрацаваны, прапануем паставіць адкрытае праблемнае пытанне, да якога трэба звярнуцца пры разглядзе палітычных падзей канца XVIII ст. (прыняцце Канстытуцыі, паўстанне Тадэвуша Касцюшкі): што  адбылося б з беларускім народам, з яго культурным развіццём, самаідэнтыфікацыяй, калі б у Рэчы Паспалітай склалася цэнтралізаваная манархія абсалютнага тыпу і пачаўся б прамысловы ўздым?


УРОК XXI
§ 20, 26
	Тэма ўрока
	Мэта ўрока для вучняў

	Адукацыя і навука
	Разгледзець асноўныя ідэі грамадска-палітычнай думкі ў XVII – XVIII ст. і ролю адукацыі ў канцы XVIII ст. у прагрэсіўным развіцці грамадства Рэчы Паспалітай.

	Асаблівасці ўрока і выкарыстанне прыёмаў мысленчай дзейнасці

	На французскую буржуазную рэвалюцыю 1789 года значны уплыў мела Асветніцтва. Перад разглядам тэмы па палітычнаму рэфармаванню Рэчы Паспалітай прадукцыйна пазнаёміць вучняў з асноўнымі грамадска-палітычнымі ідэямі на Беларусі і значэннем адукацыі ў развіцці грамадства.

Пры разглядзе параграфа 19 можна выкарыстаць прыём «адваротнай логікі». Вучні ўжо ведаюць асаблівасці і прагрэсіўную ролю адукацыі ў канцы XVIII ст., і таму пры вывучэнні матэрыялу па адукацыі ў другой палове XVII – першай палове XVIII ст. можна паставіць задачу –  выявіць прагрэсіўныя матывы ў адукацыі гэтага перыяду.


УРОК XXII
§ 24
	Тэма ўрока
	Мэта ўрока для вучняў

	Спробы рэфармавання Рэчы Паспалітай
	Стварыць пазнавальную мадэль і прааналізаваць яе: як будзе развівацца Рэч Паспалітая пасля прыняцця Канстытуцыі 3 мая 1791 года, а таксама адказаць на пытанне: што стане ў будучым з беларусамі ў абноўленай Рэчы Паспалітай?

	Асаблівасці ўрока і выкарыстанне прыёмаў мысленчай дзейнасці

	Прыём рэтраальтэрнатыўнага мадэлявання.

На першым этапе вучні знаёмяцца з асноўнымі палажэннямі Канстытуцыі 3 мая 1791 года. Аналіз Канстытуцыі паказвае, што ўлады, а гэта самыя багатыя магнаты, у барацьбе са шляхтай выбралі мірны палітычны шлях, апіраючыся на гараджан. Апошнія праз сойм змаглі адстойваць сваі інтарэсы. Роля шляхты на соймах паменшылася: беззямельная шляхта не можа выбіраць прадстаўнікоў на сойм. Фактычна – гэта першы «разбор» шляхты, накіраваны на яе колькаснае памяншэнне. Скасаванне «ліберум вета», выбарнасць караля, стварэнне судоў, незалежных ад адміністрацыі, свабода веравызнання – усе гэта накіравана на ўмацаване ўлады. Самастойнасць Княства ў Рэчы Паспалітай была скасавана. Канстытуцыя захавала прыгон і пануючую ролю каталіцтва, а не ўніяцтва.

Прыём гістарычнай кампаратывістыкі. Параўнаць Канстытуцыю 3 мая 1791 года можна з Амерыканскай Канстытуцыяй 1787 года. Амерыканская Канстытуцыя з’явілася ў выніку перамогі над Англіяй і як сродак аб’яднання саюзнай дзяржавы. Канстытуцыя 1787 года пісалася на аснове Декларацыі незалежнасці 1776 года. Ні Канстытуцыя, ні Декларацыя не адмянялі рабства.

Калі ў Паўночнаамерыканскай федэрацыі Канстытуцыя была вынікам барацьбы за незалежнасць і пісалася краінай, якая перамагла, то Канстытуцыя Рэчы Паспалітай пісалася для таго, каб перамагчы. Гэта быў своеасаблівы мабілізацыйны праект для дзяржавы, для якой яшчэ барацьба наперадзе. Аб гэтым сведчыць той факт, што галоўнай праблемай складальнікаў Канстытуцыі была армія, а не грунтоўныя сацыяльна-эканамічныя змены. Калі Амерыка пасля перамогі магла дазволіць сабе спрэчкі, абмеркаванне будучыні, то для Рэчы Паспалітай неабходна была кансалідацыя грамадства. Прычым, усяго грамадства, а не толькі шляхты. Канстытуцыя накіравана на ліквідацыю шляхецкай анархіі – і ў гэтым яе галоўнае значэнне.

(На этапе знаёмства з  Канстытуцыяй гэтай інфармацыі для вучняў дастаткова).

Такім чынам, параўнанне паказала, што дзве Канстытуцыі напісаны ў духу (згодна з заканамернасцямі) Асветніцтва: на рабоў і прыгонных сялян не распаўсюджваліся прынцыпы сацыяльнай роўнасці, яны не лічыліся схільным да грамадскіх пераўтварэнняў. 

На другім этапе вучні робяць прагноз: як магла развівацца Рэч Паспалітая пасля прыняцця Канстытуцыі?

Аптымальны сцэнарый можа быць такім:

1) улада цэнтралізавана, войны паміж шляхецкімі групіроўкамі завершаны, т.я. улада манарха перадаецца па спадчыне;

2) багатыя гараджане і буйныя магнаты робяцца галоўнай палітычнай сілай, што можа прывесці да грунтоўных буржуазных пераўтварэнняў: адкрыцця мануфактур, пашырэння падзелу працы паміж вёскай і горадам, арганізацыі спецыялізацыі вёскі і інтэнсіфікацыі сельскай гаспадаркі;

3) неабходнасць мець наёмных рабочых прывядзе да адмены прыгону.

На трэцім этапе вучні знаёмяцца з рэальным ходам падзей: стварэннем Таргавіцкай канфедэрацыі і падтрымкай яе з боку Расіі і беззямельнай шляхты, здрадніцтвам караля, другім падзелам Рэчы Паспалітай.

На чацвёртым этапе вучням прапануецца скласці сцэнарый «страчаных магчымасцяў».
Як мабілізацыйны праект для грамадства, якое будзе змагацца за сваю незалежнасць, Канстытуцыя 3 мая 1791 года не падыходзіла. Для таго, каб усё грамадства Рэчы Паспалітай стала адзіным цэлым у барацьбе са знешняй агрэсіяй і, што больш важна, з памкненнямі часткі шляхты да захавання старых парадкаў, трэба было адмяніць прыгон і абвясціць роўнасць праваслаўя, каталіцтва, ці абвясціць дзяржаўнай рэлігіяй уніяцтва з абявязковым пераходам каталікоў у новую веру. Але такія грунтоўныя перамены ішлі ў разрэз, па-першае, з ідэямі Асветніцтва (яно не абвяшчала ўсеагульную роўнасць), па-другое, з памкненнямі Рыма, улада якога ў Польшчы была вельмі моцнай. Пераступіць гэтыя перашкоды азначала для Рэчы Паспалітай зрабіць прарыў у будучыню і залажыць новыя гістарычныя тэндэнцыі развіцця Асветніцтва: сапраўдная роўнасць усіх, верацярпімасць і роўнасць релігій.

Прыём гістарычнай кампаратывістыкі.

Такі прарыў зрабіла Францыя ў 1789 годзе. У адрозненне ад Амерыкі і Рэчы Паспалітай, тут была абвешчана роўнасць усіх перад законам, адмяняліся саслоўныя прывілеі, сяляне станавіліся ўладальнікамі зямлі, уводзілася Канстытуцыяй верасня 1791 года выбарчае права для мужчын згодна маёмаснаму цэнзу. 

У адрозненне ад Рэчы Паспалітай, Францыя перад рэвалюцыяй была абсалютнай манархіяй. Гэты прарыў у будучыню для яе скончыўся якабінскім тэрорам і дыктатурай Банапарта. Рэч Паспалітая ведала парламентарызм. Калі ў Францыі кароль і раялісты былі супраць пераўтварэнняў, то ў Рэчы Паспалітай, што грунтоўна не мяняе сітуацыі, –   значная частка шляхты. Яна і выступіла супраць адмены прыгону, увогуле, супраць Канстытуцыі і заручылася падтрымкай, як і французскія раялісты, знешніх сіл.

Такім чынам, у тых гістарычных умовах лёс Рэчы Паспалітай быў заканамерным вынікам.

«Катастрафічнае» мадэляванне.

Аналізуючы падзеі канца XVIII ст. у Рэчы Паспалітай, важна паставіць такое пытанне: што  адбылося б з беларускім народам, з яго культурным развіццём, самаідэнтыфікацыяй, калі б у Рэчы Паспалітай перамаглі староннікі Канстытуцыі?

Пры стварэнні ідэальнай мадэлі для адказу на пытанне патрэбна звярнуць увагу на наступныя факты. У 1697 годзе замест рускай мовы  ў дзяржаўных установах ВКЛ уводзіца польская мова. (У Статуце 1588 года ўпамінання пра беларускую мову няма, адпаведна, з пункту гледжання яго складальнікаў, Статут напісаны не на старабеларускай мове, а на рускай, якая, важна зазначыць, адрозніваецца ад рускай мовы, на якой напісаны дакументы ў Расіі ў канцы XVI ст.). У другой палове XVII ст. пачало фарміравацца адзінае саслоўе – «народ шляхецкі», які сябе супрацьпастаўляў «люду простаму» (стар. 20). Падчас Контррэфармацыі распачынаецца клерыкалізацыя і паланізацыя адукацыі.

Такім чынам, большасць насельніцтва сучаснай Беларусі, як шляхта, так і сяляне, страчвалі ўсходнеславянскую самаідэнтыфікацыю і паступова ператвараліся ў палякаў – славян заходніх. Канстытуцыя 3 мая 1791 года, ліквідуючы падзел на Княства і Карону, па-сутнасці, утварала адзіную польскую дзяржаву, у якой продкі сучасных беларусаў былі б цалкам паланізаваны.

Такім чынам, далучэнне Беларусі да Расіі пасля падзелаў Рэчы Паспалітай можна лічыць прагрэсіўным фактам беларускай гісторыі.


УРОК XXIII
§ 25
	Тэма ўрока
	Мэта ўрока для вучняў

	Паўстанне 1794 года ў Беларусі
	Ці можна лічыць Тадэвуша Касцюшку героем Беларусі?

	Асаблівасці ўрока і выкарыстанне прыёмаў мысленчай дзейнасці

	Важна зазначыць, што эпоха Асветніцтва парадзіла новы тып чалавека – рэвалюцыянера-патрыёта. Такім і быў Касцюшка.

Апіраючыся на вынікі аналізу рэтраальтэрнатыўных мадэляў на папярэднім уроку, трэба адказаць на пытанне: ці можна лічыць Тадэвуша Касцюшку героем Беларусі?


УРОК XXIV
§ 11
	Тэма ўрока
	Мэта ўрока для вучняў

	Пашырэнне Адраджэння ў Беларусі
	Прасачыць, як паўплываў працэс станаўлення капіталізму на Захадзе на культурнае жыццё на Беларусі (гэта мэта стане галоўнай для раздзела «Культурнае жыцце на Беларусі ў сярэдзіне XVI – другой палове XVIII ст.»). Мэта ўрока: у чым Адражэнне ў Беларусі адрозніваецца ад заходнееўрапейскага?

	Асаблівасці ўрока і выкарыстанне прыёмаў мысленчай дзейнасці

	Адраджэнне ў Заходняй Еўропе ў XVI cт. звязана з буржуазіяй. На Беларусі не было буржуазіі. Адпаведна, і астатнія праявы фарміравання капіталістычнага грамадства на Беларусі, як сфарміраваныя сацыяльныя з’явы, прыходзілі з Захаду. У мясцовых умовах яны прымалі іншыя формы. Матэрыял параграфа прадукцыйна параўнаць з матэрыялам параграфа 5 Вучэбнага дапаможніка па сусветнай гісторыі.

Адрозненні трэба ўбачыць не толькі ў прычынах і ідэях Адраджэння:  на Беларусі Адраджэнне разгортвалася пад знешнім уплывам, свецкія матывы толькі пранікаюць у духоўнае жыццё грамадства, тады як на Захадзе яны ўжо шырока распаўсюджаны, дзякуючы патрабаванням з боку буржуазіі і царквы. Асаблівасцю Адраджэння на Беларусі з’яўляецца таксама існаванне літаратуры як на рускай (старабеларускай мове), так і польскамоўных твораў. Назіралася заканамерная для Адраджэння тэндэнцыя: духоўная культура прымала нацыянальныя рысы.


УРОК XXV
§ 19
	Тэма ўрока
	Мэта ўрока для вучняў

	Адукацыя і навука
	Прасачыць, як паўплываў працэс станаўлення капіталізму на Захадзе на культурнае жыццё на Беларусі Мэты ўрока: як асаблівасці рэлігійнага жыцця на Беларусі ўплывалі на развіццё адукацыі? Якія прагрэсіўныя тэндэнцыі былі ў адукацыі (выкарыстоўваецца прыём «адваротнай логікі»)? Вызначыць, як уплывала на навуку на Беларусі заходнееўрапейская навука.

	Асаблівасці ўрока і выкарыстанне прыёмаў мысленчай дзейнасці

	Асаблівасці рэлігійнага жыцця на Беларусі паўплывалі на адукацыю. Існавалі каталіцкія езуіцкія, піярскія калегіумы, а таксама пратэстанцкія арыянскія школы да пачатку XVII cт., кальвінісцкія зборы і праваслаўныя брацтвы. Выкарыстоўваючы прыём «адваротнай логікі», вучні вылучаюць прагрэсіўныя тэндэнцыі. Важна акцэнтаваць увагу, што толькі свецкая адукацыя можа залажыць аснову да грунтоўных пазітыўных грамадскіх змен. 

Адметнай з’явай стала адкрыццё Віленскага ўніверсітэта. Пасля знаёмства з вучэбным матэрыялам па гісторыі ўніверсітэта перад вучнямі можна паставіць пытанне: ці спрыяў універсітэт развіццю беларускага народа?

Заходнееўрапейская навука не ўплывала на навуку на Беларускіх землях. Прадукцыйна паставіць пытанне: чаму?


УРОК XXVI
§ 20, 21
	Тэма ўрока
	Мэта ўрока для вучняў

	Літаратура. Архітэктура і мастацтва
	Прасачыць, як паўплываў працэс станаўлення капіталізму на Захадзе на культурнае жыццё на Беларусі. Мэта ўрока: выявіць новыя з’явы ў літаратуры, архітэктуры, мастацтве ў параўнанні з сярэдзінай XVI – першай паловай XVII ст., а таксама вызначыць, якія змены адбыліся  пад уплывам Асветніцтва.

	Асаблівасці ўрока і выкарыстанне прыёмаў мысленчай дзейнасці

	Контррэфармацыя на Беларусі, як і Рэфармацыя, была адгалоскам агульнаеўрапейскіх працэсаў, звязаных са станаўленнем капіталізму. Важна зазначыць для вучняў, што пашыраецца пад уплывам Конртрэфармацыі лацінамоўная літаратура і асноўным стылем становіцца барока.

Безумоўна, асобна трэба звярнуць увагу на дзейнасць Сімяона Полацкага, яго погляды на аб’яднанне каталікоў і праваслаўных пад уладай рымскага папы і рускага цара.

Прыём рэтраальтэрнатыўнага мадэлявання. Выяўленне таго, што не магчыма. Вучням прапануецца адказаць на пытанне: што  было б, каб ідэі Сімяона Полацкага сталі рэальнасцю? Вучні павінны прыйсці да высновы, што гэта не магчыма ў тых гістарычных абставінах.


УРОК XXVII
§ 28
	Тэма ўрока
	Мэта ўрока для вучняў

	Народная культура
	Пазнаёміцца з беларусамі ў XVI – XVIII стагоддзях.

	Асаблівасці ўрока і выкарыстанне прыёмаў мысленчай дзейнасці

	На ўроку важна скласці ўмовы для разумення таго факту, што беларусамі ў разглядаемы перыяд былі жыхары вёскі, а не шляхта і магнаты. Такім чынам, упершыню ў восьмым класе вучні сустрэнуцца з беларусамі. Эпіграфам ўрока могуць быць словы Максіма Багдановіча аб літаргіі беларускай культуры ў XVIII ст.


УРОК XXVIІI
§ 27
	Тэма ўрока
	Мэта ўрока для вучняў

	Літаратура і мастацтва
	Ці можна лічыць культуру прывілеяваных слаёў грамадства ў XVIII  ст. беларускай?

	Асаблівасці ўрока і выкарыстанне прыёмаў мысленчай дзейнасці

	Асветніцтва прывяло да замацавання ў літаратуры, адукацыі польскай мовы замест лацінскай. Так Асветніцтва абудзіла нацыянальнае пачуццё палякаў. У тэатрах ставіліся французскія, італьянскія оперы і балеты.

Ці можна такую культуру лічыць беларускай? Такая мэта ўрока патрабуе адказу на пытанне: чаму так здарылася ў гісторыі Беларусі? Чаму Асветніцтва абудзіла нацыянальнае пачуццё палякаў, а не беларусаў?


Заключэнне

У прапанаваным метадычным дапаможніку абагульняецца і сістэмна падаецца вопыт аўтара выкладання гісторыі Беларусі ў VIII класе. Асновай дыдактыкі з’яўляецца пастаноўка глабальнай мэты курса, якая задае вектар мэтапалагання на ўроках. Глабальная мэта ўяўляе сабой вылучэнне асноўнай з’явы для сусветнай супольнасці XVI – XVIII ст. і грунтоўны шматбаковы яе разгляд ад урока да ўрока. 

Мэта курса адпавядае прынцыпам як фармацыйнага, так і цывілізацыйнага падыходу да выкладання гісторыі. З пазіцыі фармацыйнага падыходу пастаўленая мэта дазваляе вывучаць сацыяльна-эканамічныя працэсы ў свеце і на беларускіх землях як цэласную з’яву, аб’яднаную агульным стымулам: ці фарміраваннем капіталістычных адносін (Заходняя Еўропа), ці ўплывам капіталізму на этапе фармавання. Цывілізацыйны падыход – а яму ў дадзенай методыцы надаецца галоўнае месца – дазваляе разглядаць капіталізм як сацыяльна-культурную, а не толькі сацыяльна-эканамічную з’яву, якая ўзнікла толькі ў Заходняй Еўропе. Астатнія цывілізацыі, у тым ліку і ўсходнеславянская (і прадмет нашага вывучэння – Беларусь) адчувалі пэўны ўплыў заходнееўрапейскага капіталізму і рэагавалі на яго «выклікі» пэўным чынам, згодна сваім сацыяльна-культурным асаблівасцям.

Для разумення таго факта, што капіталізм – з’ява ўласна заходнееўропейская ў XVI-XVIII ст., уводзіцца паняцце «прычынныя фактары» сацыяльнага развіцця. Фактарны аналіз, выкарыстанне якога папярэджвае пастаноўку глабальнай мэты, дазваляе паказаць, што кожная цывілізацыя і кожны народ развіваецца ў пэўных умовах пад уздзеяннем знешніх і ўнутраных прычын, якія задаюць асаблівасці дзейнасці людзей гэтай цывілізацыі. Менавіта людзі, а не ўмовы і прычыны з’яўляюцца сапраўднымі творцамі цывілізацыйна-культурнага працэсу. Прычыны і ўмовы – гэта рамкі творчых памкненняў людзей. Яны паказваюць, што магчыма, а што з’яўляецца хімерай для дадзенага грамадства. Прычыны і ўмовы – гэта і пэўны выклік грамадству: калі яго правільна інтэрпрэтуюць гістарычныя суб’екты, тады грамадства развіваецца прагрэсіўна, калі «выклікі» застаюцца для грамадства не зразумелымі, тады яно паступова гіне. У гэтым праяўляецца суб’ектывізм чалавека як галоўнага творцы гісторыі. Разам з тым гэта дае магчымасць зразумець, што Захад пачынае кіраваць сусветнай гісторыяй не таму, што яго гістарычныя суб’екты маюць нейкія экстраардынарныя якасці, а таму, што ў XVI – XVIII ст. складваюцца ўмовы і прычыны для лідэрства заходняй цывілізацыі.

Беларусы не лепшыя і не горшыя, чым заходнееўрапейцы: яны ішныя, таму, што ўмовы і прычыны іх развіцця былі іншымі. Праблема і гістарычная трагедыя грамадства Вялікага Княства Літоўскага і затым Рэчы Паспалітай у тым, што яно не змагло своечасова зразумець умовы і прычыны свайго развіцця.

 Фактарны аналіз (падыход), пастаноўка глабальнай мэты дазволілі выкарыстоўваць прыёмы мыслення, дзякуючы якім можна мадэліраваць гістарычныя сітуацыі і шукаць аптымальны варыянт развіцця для грамадства, раскрыць магчымы катастрафічны варыянт і паказаць пазітыў у гістарычнай рэальнасці, параўнаць з’явы ў прасторы і часе, выявіць іх заканамернасці, падабенства і адрозненні. Можна шукаць той варыянт, які не магчымы і паказаць, што спробы яго рэалізацыя – хімера, а спроба зацвердзіць хімеру азначае крок назад.

Прапанаваныя прыёмы мысленчай дзейнасці не адмяняюць традыцыйны ўрок. Яны яго дапаўняюць. Вучні разглядаюць матэрыял урока як эксперыментальны матэрыял для розных інтэлектуальных вынаходніцтваў. Вучні мадэліруюць тое, што было,  пазнаюць мадэлі, суадносяць іх з рэальнасцю, асвойваючы яе.

Прапанаваны падыход да навучання дае магчымасць у IX класе апірацца на сістэмнае бачанне матэрыялу вучнямі і на засвоеныя імі прыёмы мыслення. Гісторыя становіцца цікавай для вучня, таму што яе можна «рабіць» самому.

У IX  класе ставяца такія магістральныя мэты: чаму ў Заходняй Еўропе стала магчыма індустрыяльнае грамадства, і якія змены адбываюцца ў індустрыяльным (мадэрнізаваным) грамадстве Еўропы; як мадэрнізацыя Еўропы ўздзейнічае на грамадствы традыцыйнага ўкладу. Пры вывучэнні гісторыі Беларусі мэта такая: як мадэрнізацыя Заходняй Еўропы ўплывала на гістарычны працэс на тэрыторыі Беларусі.

Прапанаваны метадычны дапаможнік падрабязна апісвае прыёмы мысленчай дзейнасці на кожным уроку, таму пры пэўнай практыцы любы настаўнік можа выкарыстоўваць дадзены метадычны дапаможнік.

Хочацца спадзявацца, што пошукі аўтара стануць не толькі сродкам прафесійнага росту настаўнікаў гісторыі, але і прывядуць да пэўных светапоглядных змен. Нам важна, каб вучні верылі ў сваю Радзіму, каб разумелі, чаму яна не Захад, а  менавіта Белая Русь, каб яны заставаліся суб’ектамі сваёй гісторыі, разумеючы ўсе памылкі і перамогі сваіх продкаў, а таксама наяўныя ўмовы і прычыны сацыяльна-культурнага развіцця Беларусі. Давайце адкажам на пытанне: хто мы, кім мы адназначна не з’яўляемся і як і з кім нам будаваць нашу будучыню?

